
  

Y Y S İ B  -  2 0 2 4  

2024 

YYSİB 

Arzularımın rəqsi 
Samir İmanov 

 

www.kitabxana.net Milli Virtual-Elektron Kitabxananın təqdimatında 

 

http://www.kitabxana.net/


www.kitabxana.net Milli Virtual-Elektron Kitabxananın təqdimatında 

          Samir İmanov.                           Arzularımın rəqsi  1 
 

   

 

 

 

http://www.kitabxana.net/


www.kitabxana.net Milli Virtual-Elektron Kitabxananın təqdimatında 

          Samir İmanov.                           Arzularımın rəqsi  2 
 

Yeni Yazarlar və Sənətçilər İctimai Birliyi 

 

www.kitabxana.net  

 

 Mir Cəlal Paşayev adına Milli Virtual Kitabxananın təqdimatında 

 

 

“Yaradıcı əlil gənclərə diqqət və qayğının artırılması: kreativ neo-

maarifləndirici təşəbbüslər”  

inklüziv-kreativ layihə 

 

 

YYSİB-nin inklüziv-kreativ e-kitablar seriyası  

 

Elektron kitab N 02 (03 - 2024) 

 

 

Bu elektron nəşrlər Azərbaycan Respublikasının Gənclər Fondunun 

maliyyə dəstəyi, Yeni Yazarlar və Sənətçilər İctimai Birliyinin 

reallaşdırdığı, www.kitabxana.net - Mir Cəlal Paşayev adına Milli 

Virtual Kitabxananın texniki-yaradıcı yardımıyla icra 

edilən, "“Yaradıcı əlil gənclərə diqqət və qayğının artırılması: kreativ 

neo-maarifləndirici təşəbbüslər” inklüziv-kreativ layihəsi 

layihəsi  çərçivəsində hazırlanaraq yayımlanır.  

 

Kreativ-bədii layihənin maliyyələşdirən qurum: 

Azərbaycan Respublikasının Gənclər Fondu  

 http://youthfoundation.az 

 

http://www.kitabxana.net/

Silsiləyə daxil edilən elektron nəşrləri buradan izləyin: 

 

https://kitabxana.net/e-library.php?cate=201 

 

Rəsmi FB səhifəmiz: 

https://www.facebook.com/kreativesger 

 

“Yaradıcı əlil gənclərə diqqət və qayğının artırılması: kreativ neo-

maarifləndirici təşəbbüslər”  

inklüziv-kreativ layihəsi çərçivəsində e-nəşrə hazırlanıb 

 

 

Samir İmanov 

 

Arzularımın rəqsi 

 

Nəsr və poeziya nümunələrindən ibarət bədii toplu 

 

Elektron kitab YYSİB tərəfindən e-nəşrə hazırlanıb 

 

YYSİB və Milli Virtual-Elektron Kitabxananın e-nəşri - 2024 

 

Virtual redaktoru və e-nəşrə hazırlayanı:  

 

Aydın Xan Əbilov, yazıçı-kulturoloq, Prezident təqaüdçüsü 

 

http://www.kitabxana.net/
https://kitabxana.net/e-library.php?cate=201

Bu e-kitab “Yaradıcı əlil gənclərə diqqət və qayğının artırılması: 

kreativ neo-maarifləndirici təşəbbüslər” inklüziv-kreativ layihəsi 

çərçivəsində rəqəmsal nəşrə hazırlanıb. Kreativ layihə Azərbaycan 

Gənclər Fondu tərəfindən maliyyələşdirilir və YYSİB tərəfindən 

reallaşdırılır. 

 

 

Müəllifin başqa e-kitabları burada: 

 

 

https://kitabxana.net/author.php?author=677 

 

 

 

“Yaradıcı əlil gənclərə diqqət və qayğının artırılması: kreativ neo-

maarifləndirici təşəbbüslər” 

 

 

AGF ilə Yeni Yazarlar və Sənətçilər İB-nin inklyüziv-kreativ layihəsi 

 

 

 

 

 

 

 

http://www.kitabxana.net/

“Yaradıcı əlil gənclərə diqqət və qayğının 

artırılması: kreativ neo-maarifləndirici təşəbbüslər” 

inklüziv-kreativ layihə 

  

Azərbaycan Respublikasının Gənclər Fondunun XVII qrant müsabiqəsi 

çərçivəsində maliyyələşdirilən, Yeni Yazarlar və Sənətçilər İctimai Birliyi 

“Yaradıcı əlil gənclərə diqqət və qayğının artırılması: kreativ neo-

maarifləndirici təşəbbüslər” adlı inklüziv-kreativ layihəsini həyata 

keçirməyə başlayıb. 

 Dekabrın 1-dən sosial müdafiəyə xüsusi ehtiyacı olan (valideynlərini 

itirmiş və valideyn himayəsindən məhrum olan, əlil və sağlamlıq 

imkanları məhdud, şəhid və məcburi köçkün ailələrindən olan) gənclərin 

cəmiyyətə inteqrasiyası istiqaməti üzrə həyata keçirilməsinə başlanılan 

layihə rəhbəri Aydın Xan Əbilovun bildirdiyinə görə, üç ay müddətində 

maraqlı fəaliyyət növləri ilə cəmiyyətdə fiziki müəhdüdiyyətli gənc 

kreativlərin yaradıcılıq uğurlarının təbliğatı, əsərlərinin tanıdılması, həyat 

hekayəsini və problemlərini ictimailəşdirilməsini nəzərdə tutulub. 

  Son illər dünyada və respublikamızda müxtəlif səbəblərdən (ətraf mühit 

və ekoloji çirklənmə, qidalanmamaq, pandemiya və s.) durmadan artan 

əlilliyi olan gənclərin sosial müdafiəsi, qayğı və dəstək tədbirlərilə bağlı 

ictimai neo-maarifləndirmə formasında Prezidenti İlham Əliyevin 

rəhbərliyilə dövlətin bu istiqamətlərdəki proqramların, fəaliyyətlərin, 

layihələrin, kampaniyaların təbliği, tanıdılması vacibdir. Əlilliyi olan 

gənclərin, həssas qruplarların ailə üzvləri və yaratdıqları ictimai qrupları 

cəlb etməklə, ölkəmizdə yeni nəsillə bağlı sosial-humanist siyasətin 

təbliğatında yeni ünsiyyət texnologiyalarından, İnternet və sosial şəbəkə 

alətlərindən yararlanmaq, geniş kütlələrə məlumatların ötürmək, real 

xidmətlər göstərmək günümüzün çağırışıdır. Yaradıcı imkanlara malik 

http://www.kitabxana.net/

kreativ əliil gənclərə dəstəkləmək, həssas qruplarla işləmək, dövlətimizin 

sosial siyasətini onlara çatdırmaq üçün yeni format və modellər 

işlənilməsinə ehtiyac duyulur. Fəaliyyətlərlə görülən işlərin təbliğini 

aparmaq üçün İnternet, virtual TV, KİV, yeni media, sosial şəbəkə və 

platformalardan yararlanmaq vacibdir. Kreativ gənc əlillərin yaradıcılıq 

imkanlarının dəstəklənməsi ilə əlaqədar universal format - neo-

maarifləndirici model hazırlayıb cəmiyyətə təqdimat edilməsinə 

hesablanmış layihə fiziki məhdudiyyətlilərə estetik bacarıqların 

aşılanması, əlil gənclərin kreativ-psixoloji dəstəklənməsi, sosiallaşma və 

ünsiyyət qabiliyətlərinin artırılması, bacarıqlarının reallaşdırması üçün 

model işlənilməsi də nəzərdə tutulub. 

Real və virtual fəaliyyətlər həyata keçirməklə əlilliyi olan istedadllı gənc 

yazar Samir İmanov haqqında qısametrajlı film çəkilməsi, qısa sosial 

video-çarx hazırlanması, onun əsərlərinin elektron kitab formasında 

hazırlanması, təqdimat mərasiminin təşkili, yeni media və sosial 

şəbəkədə “Kreativlik əliliyə qalib gəlir” adlı neo-maarifləndirmə 

səhifəsinin müxtəlif məlumatlandırma materialları ilə zənginləşdirilməsi, 

real/onlayn görüşlərin təşkili də görüləcək işlər sırasındadır. 

Aşağıdakı istiqamətlərdə fəaliyyət göstərilməsi nəzərdə tutulur: 

 - Fəaliyyətə cəlb olunan mütəxəssis və könüllülərdən ibarət komanda 

formalaşdırılacaq, planların və uyğun model hazırlanacaq. 

- Kreativ layihənin, eləcə də fəaliyyətlərin KİV və yeni mediada 

tanıtımına, elektron kitabxana alt-bölümünün hazırlanması və orada 

müxtəlif səpkili materialların yerləşdirilməsinə nail olunacaq. 

- Yeni nəsil əlil yazıçının yaradıcılıq imkanlarının kreativ neo-

maarifləndirmə formasında tanıtımı və təbliği formasında neo-maarifçilik 

modeli işlənib hazırlanacaq və uyğun dövlət və ictimai qurumlara, eləcə 

də geniş ictimaiyyətə, alternativ təhsil şəbəkələrinə təcrübə kimi təqdim 

http://www.kitabxana.net/

ediləcək ki, bu metodlardan gənclər və əlillərlə bağlı siyasətin 

reallaşmasında model kimi yararlansınlar. 

- Kreativ yeni nəsil əlil yazıçının e-kitabının rəqəmsal formatda nəşri, 

yayımı, tanıtımı, təqdimatı gerçəkləşdioriləcək ki, bu da onların 

özünəinamı, yaradıcılıq imkanlarının tanıdılması, istedadlarınından 

kreativ - mədəni biznes məhsulu kimi gələcəkdə maddi rifahlarının 

yaxşılaşdırılmasına stimul verəcək. 

- Sosial şəbəkə resursunun hazırlanması, sosial şəbəkələrdə geniş neo-

maarifçilik işləri aparmaqla gənc kreativ əlillərə motivasiya veriləcək. 

- Yeni nəsil kreativ əlil yazıçı haqqında "Kreativlik əlilliyə qalib gəlir" adlı 

sənədli video-filmin, eləcə də onun qısa sosial çarxının çəkilməsi ilə 

geniş vəmiyyətə bu qəbil insanlara qayğı, diqqət və sayğının 

artırılmasına nail olunacaq. 

- Neo-maarifləndirmə aksiyaları təşkil etməklə, həmçinin, virtual və real 

tanıtım, yazılı və elektron KİV-də materialların verilməsi üçün paytaxt 

Bakıda təqdimat mərasimi reallaşdırılacaq. 

- Hesabatların hazırlanacaq və Azərbaycan Gənclər Fondununa təqdim 

etməklə dövlət orqanlarının məsul əməkdaşlarının diqqətini bu 

məsələlərə cəlb ediləcək. 

Layihədən kreativ əlil gənclər, eləcə də müxtəlif yaşda, cinsdə, fərqli 

intellektual səviyyədə olan şəxslər bəhrələnəcək. Real olaraq: Bakı 

şəhərində və Abşeron rayonunda yaşayan fiziki məhdudiyyətli gənc 

yazıçı və onların ailə üzvləri, icma nümayəndələri, oxucular, İnternet 

istifadəçiləri, yaradıcı şəxslər, müəlliflər, virtual ədəbiyyatla maraqlanan 

yeniyetmələr, yaradıcı-kreativ gənclər əhatələnəcək. Virtual olaraq 

İnternet və sosial şəbəkələr vasitəsilə respublikanı, eləcə də dünyada 

yaşayan yeni nəsil nümayəndələri - xaricdə yaşayan soydaşlarımız, 

gənclər və tələbələr əhatələnəcəklər. Azərbaycanda və xaricdə yaşayan 

məktəblilər, yeniyetmələr, gənclər, tədqiqatçılar, xüsusi qayğıya ehtiyacı 

http://www.kitabxana.net/

olan kreativ gənclər, yaradıcılıq qabiliyyətlərinin və alternativ - məsafəli 

təhsil, neo-maarifçilik, tanıtım imkanlarının artırılmasına ehtiyacı olanlar, 

elektron təhsil vasitəsilə çalışanlar, İnternet istifadəçiləri, kitabxanaçılar, 

müəllimlər layihədən bəhrələcəklər. 

Layihənin yetərincə təbiği və ictimaiyyətə çatdırılması işi dəqiq işlənmiş 

media-plan vasitəsilə reallaşdırılacaq. Layihənin təqdimi və təbliğinə 

xüsusi önəm veriləcəkdir: istər ölkə daxilində, istərsə də dünyada 

Azərbaycanın əlillərlə bağlı aparılan humanist-sosial siyasətin 

tanıdılması, yaradıcı kreativ yeni nəsil əlillərin əsərlərinin, estetik 

bacarıqlarının geniş yayılmasına səbəb olacaqdır. İnternet resursları, 

sosial mediada, ayrıca saytlarda televiziyada və mətbuatda mövzu/layihə 

haqqında rəylər, fikirlər, məqalələr çap olunacaq, müzakirə xarakterli 

reportaj və süjetlər hazırlanacaq. Fəaliyyətlərlə bağlı aparılan işlərin 

hesabatları yazılı və elektron KİV-də yayımlanacaq, qurumun rəsmi 

saytında yerləşdiriləcək. Layihənin yetərincə təbiği və ictimaiyyətə 

çatdırılması işi düzgün işlənmiş media-plan vasitəsilə 

gerçəkləşdiriləcəkdir. 

Təşkilat layihə yekunlaşandan sonra da davamlı olaraq kreativ əlillərin 

yaradıcılıq imkanlarının, əsərlərinin tanıtımı istiqamətində İnternetüstü, 

müxtəlif formalarda fəaliyyətlər daha da genişləndiriləcək və bu 

istiqamətdə ardıcıl işlər görüləcək. 

YYSİB 1993-cü ildən gənclər arasındat milli və dünya mədəniyyət, elm 

və ədəbiyyat hadisələrinin təbliğini aparırıq. Real və virtual təlim və 

kursların təşkili, Azərbaycan intellektual sərvətlərini, ədəbiyyatını, 

mədəniyyətini inkişaf etdirmək, zənginləşdirmək, xaricdə tanıtmaq 

istiqamətində yeni nəsil yaradıcı insanları səfərbər edərək kreativ 

innovasiyalar, elektron kitabxana, yeni virtual yazı və mütaliə 

mədəniyyəti, alternativ təhsil, e-kitablar və s. sahələrdə fəaliyyətini qurub. 

http://www.kitabxana.net/

Təşkilat 13 il respublika əhəmiyyətli və beynəlxalq səviyyəli mədəniyyət, 

elm, ədəbiyyat, sənət, kitab nəşri və təbliği, qəzetçilik, yeni media və 

İnternet kitabxana, e-itab, bloqqerlik, sosial media, alternativ təhsil 

fəaliyyəti ilə məşğul olur. 13 dəfə Bakı Kitab Bayramı – illik Milli 

Kulturoloji layihə həyata keçirib, 20 kitab nəşr etmiş, çoxsaylı mətbuat-

ədəbiyyat layihələrini reallaşdırıb. Hazırda İnternetdə və ictimai 

düşüncədə “Virtual Azərbaycan” layihəsini gerçəkləşdirir. QHT-nin bu 

dəyərli layihəsi əsasında www.kitabxana.net - Mir Cəlal Paşayev adına 

Milli Virtual Kitabxana - İnternet portalı yaradılıb və fəaliyyət göstərir. 

İnternetdə və sosial şəbəkələrdə 20-yə yaxın anadilli elektron resursu 

fəaliyyət göstərir. İndiyəcən bir neçə kurs təşkil edib və 10000-dən artıq 

elektron kitabı hazırlayaraq İnternet istifadəçilərinin azad istifadəsinə 

verilib. 10-dan çox sənədli film, 100-dən çox sosialəhəmiyyətli çarx, 

minlərlə elektron nəşrlər, yüzlərlə TV verilişlər hazırlayıb yayımlanır.  

 

 

Ayxan – Hidayət Əbilli, 

Yeni Yazarlar və Sənətçilər İctimai Birliyinin 

sədr müavini, yazar-bloqqer 

 

DİQQƏT! 

 

Müəlliflik hüququ Azərbaycan Respublikasının qanunvericiliyinə və 

əlaqədar beynəlxalq sənədlərə uyğun qorunur. Müəllifin razılığı 

olmadan kitabın bütöv halda, yaxud hər hansı bir hissəsinin nəşri, 

eləcə də elektron informasiya daşıyıcılarında, İnternetdə yayımı 

yasaqdır. Bu qadağa kitabın elmi mənbə kimi istifadəsinə, 

araşdırma və tədqiqatlar üçün ədəbiyyat kimi göstərilməsinə şamil 

olunmur. 

http://www.kitabxana.net/

ARZULAR  VƏ  XƏYALLAR 

 

Əlilliyi olan insanların arzu və istəkləri nələrdir? Düşüncələri, duyğuları 

nələrdir? Həyatı necə başa düşürlər? İç dünyaları, daxili aləmləri 

nələrdən ibarətdir? Onları xoşbəxt və ya bədbin edən amillər hansılardır? 

Əlilliyi olan insanlar da sağlam insanlar kimi, həyatın bütün gözəlliklərini 

duymaq və həyatdan zövq alaraq yaşamaq istəyirlər. Onları kompleksə 

salan baxışların yox olduğu və onların rahat hərəkətlərini təmin edən 

mükəmməl infrastrukturun var olduğu bir aləmdə yaşamaq istəyirlər. 

Əlilliyi olan insanlar da özlərini bu həyatın, bu aləmin bir parçası 

sayırlar... 

Əlilliyi olan insanlar da işləmək və ən azından. öz ehtiyaclarını ödəyə 

biləcək qədər pul qazanaraq, digər insanların qazancına möhtac 

qalmaqdan xilas olmaq istəyirlər. Onlar da məsuliyyət hissini duymaq, 

kollektiv arasında işləmək, yeni insanlarla tanış olmaq istəyirlər. Onlar da 

arzuladıqları bir şeyi əldə etmək üçün mübarizə aparmaq istəyirlər... 

Əlilliyi olan insanlar da hər şeyə rəğmən onu ürəkdən sevən və həyatın 

hər bir anında ona dəstək olan bir insanla evlənmək istəyirlər. Xoşbəxt 

bir ailəyə sahib olmaq və bu ailənin qayğısına qalmaq istəyirlər. Onlar da 

valideyn olmaq istəyirlər. Övladlarını layiqli vətəndaş kimi böyütmək, 

gələcəkdə onlara arxa-dayaq olmasını istəyirlər... 

Əlilliyi olan insanlar da onları başa düşən, sevincinə və kədərinə şərik 

olmağı bacaran dostlarının olmasını istəyirlər. Sirlərini bölüşə biləcəkləri 

ürək sirdaşına sahib olmaq istəyirlər... 

Əlilliyi olan insanlar da oxumaq və bilik əldə etmək istəyirlər. Yüksək 

təhsilə və dünyagörüşünə sahib olmaq istəyirlər. Elmi işlərlə məşğul 

olub, yeni-yeni kəşflərə imza atmaq istəyirlər. Savadlı və intelektual 

olmaq istəyirlər...  

Əlilliyi olan insanlar da daim cəmiyyət içində və ictimaiyyət arasında 

olmaq istəyirlər. Onlar da teatra, idman yarışlarına, sərgiyə getmək 

istəyirlər. Tədbirlərdə iştirak etmək, dəniz sahilində xəyallara dalmaq 

istəyirlər... 

Əlilliyi olan insanlar da gözəl görünmək istəyirlər. Onlar da gözəl saç 

düzümünə sahib olmaq və dəblə geyinmək istəyirlər. Bəzək 

aksesuarlarından və gözəl rayihəli ətirlərlərdən istifadə etmək istəyirlər... 

Sağlam insanlarda olduğu kimi, əlilliyi olan insanların da arzuları, gələcək 

barədə planları, duyğyları var. Onlar da həyatın hər hansısa bir 

sahəsində uğur qazanmaq istəyirlər. İdmanda nailiyyət qazanmaq, xarici 

ölkələrə səyahət etmək istəyirlər. Diskriminasiyadan yaxa qurtarmaq, 

onların da bu cəmiyyətin bərabərhüquqlu vətəndaşı olduqlarını hər kəsin 

bilməsini istəyirlər. Və ən əsası, sağlam insanlardan xoş münasibət 

görmək, gözəl sözlər eşitmək istəyirlər. 

MƏNƏVİ ƏLİLLİK 

 

Əlillik fiziki və mənəvi olmaqla iki kateqoriyaya bölünür. Gözlə görüldüyü 

üçün insanlar yalnız fiziki əlilliyi dərk edirlər və çox zaman mənəvi əlilliyi 

qavramırlar. Halbuki gün ərzində dəfələrlə mənəvi əlilliyi olan şəxslərlə 

qarşılaşırlar və bəzən özləri də bilərəkdən və ya bilməyərəkdən mənəvi 

cəhətdən əlil olurlar. Fizikİ cəhətdən əlil olan insanlar istəklərindən kənar, 

iradələrindən asılı olmayaraq əlil olduqları halda mənəvi cəhətdən əlil 

olan insanlar çox zaman bilərəkdən, öz istəkləri ilə bu yolu seçirlər. 

Mənəvi əlillik nədir ? Danışa bilməyən bir insan nitq əngəllidir və fiziki əlil 

sayılır. Mənəvi əlil isə danışa bilir və bəzən çox gözəl nitq qabiliyəti olur. 

Lakin bu bacarığını qeybət etməklə istifadə edir. Xəbərçilik edərək 

insanlar arasında münaqişə yaranmasına səbəb olur. Yalan danışır, 

söyüş söyür, lağ edir. Dua etmək əvəzinə qarğış edir. Bir sözlə danışmaq 

bacarığını pis məqsədlər üçün istifadə edir ki bu da mənəvi cəhətdən nitq 

əngəlli olmaq deməkdir. 

Kiminsə əli işləmirsə və ya qolu yoxdursa həmən şəxs fiziki əngəlli insan 

sayılır. Mənəvi əlil isə o şəxsdir ki qolları yerində və qüvvətli olsa da bu 

imkanından zərərli məqsədlər üçün istifadə edir. Kimisə vuraraq incidir 

və xəsarət yetirir. Ağacları kəsərək, təbiətə ziyan vurur. Kiminsə cibinə 

girərək əzab-əziyətlə qazandığı pulunu oğurlayır. Özündən zəif olanların 

üzərində ağalıq etmək istəyir. Başqasının haqqını mənimsəməyə çalışır. 

İstədiyi hər şeyi zəhmət çəkməklə qazanmaq yerinə, zor gücü ilə əldə 

etmək istəyir. 

Gəzə bilməyən şəxs yerimə əngəlli sayılır. Mənəvi cəhətdən əlil olanlar 

isə gəzə bilsələr də getdikləri həyat yolunu düzgün seçmirlər. Atdıqları 

hər yalnış addımla özlərinə və ətrafdakı insanlara zərər vuran insanlar 

mənəvi cəhətdən yerimə əngəlli sayılırlar. 

Gözləri görməyən şəxs görmə əngəlli sayılır. Mənəvi cəhətdən əlil olan 

isə özünə və çevrəsinə faydalı ola biləcək elm və ya sənət öyrənmək 

əvəzinə gününü çayxanada və ya televizorun qarşısında keçirir. Bir 

insanın çətinlik çəkdiyini görüb, köməyə ehtiyacı olduğunu görüb kömək 

etmək əvəzinə, dəstək olmaq yerinə özünü görməməzliyə vurur. 

Ruhi cəhətdən mənəvi əlil olan insanlar da var ki, bu insanlar həyat 

yoldaşına xəyanət edir, mərdiməzarlıq edir, övladını incidir, hər kəsə 

pislik etməyə çalışır, zərərli vərdişlərə sahib olur. Gününü boş şeylərə 

sərf edir. Həyatda heç nəyə dəyər və əhəmiyyət vermirlər. 

Demək olar ki hər gün televiziya kanallarında fiziki cəhətdən tam sağlam 

olan insanların müxtəlif cinayətlər törədərək insanların malına və cannına 

zərər vurduqlarının şahidi oluruq. Halbuki bunun əvəzində ehtiyacı olan 

insanlara fiziki, mənəvi və maddi cəhətdən kömək etmək daha məqsədə 

uyğundur. 

Kiminsə namusuna sataşmaq, kiminsə həyatına son qoymaq və əlilliyi 

olan insanları incitmək isə mənəvi əlilliyin ən ağır formalarıdır. 

SONUNCU  VƏ  BİRİNCİ  AD  GÜNÜM 

 

Fiziki problemlərin yaratdığı çətinliklər səbəbiylə həyatda çox şeydən 

məhrum olan əngəlli insanlar cəhd etdikləri hər bir işdə uğursuzluğa 

düçar olduqca özlərinə inamları itir və daha da passivləşirlər. Bu cür 

insanlar hər zaman, heç nəyə nail ola bilməyəcəklərini düşünərək öz 

vəziyyətləri ilə barışırlar və mübarizədən imtina edirlər. Lakin, istənilən 

fiziki çatışmamazlıqlarla, hətda maddi cəhətdən zəif və təhsilsiz olsa 

belə, müəyyən bacarıqlara yiyələnib, nailiyyət qazanmaq olar. Lakin elə 

əngəlli insanlar var ki, əlilliyi bəhanə edərək heç bir iş görmək istəmirlər. 

Bu cür insanlar bilməlidirlər ki, hər hansısa fiziki problemlərinin olması 

onlara, kiməsə yük olmaq haqqı qazandırmır. Təəssüf ki, bu gün bir-çox 

əlil insanlarımızda vəziyyət bu cürdür. Bir çoxları tənbəlliyin ucbatından, 

bəziləri ruh düşgünlüyünə görə, bir çoxları da məlumatsızlıq üzündən-

yəni ki nə edəcəklərini bilmədiklərindən bu vəziyyətdə yaşayırlar. Belə bir 

yaşayış tərzi isə onların onsuz da dar çərçivədə olan həyatlarını daha da 

məhdudlaşdırır və onları digər insanlardan daha çox asılı vəziyətə salır. 

Əziz dostlar, bilirəm ki həyatınızda bir-çox işlər qaydasında getmir. 

Ancaq bu sizə həyatdan tamamilə imtina edərək özünüzə qapılmağa 

əsas vermir. İlk növbədə, çalışın heç vaxt ruhdan düşməyin. Yadınızda 

saxlayın, "Ümidini itirməyən adamı məğlub hesab etmək olmaz". 

Tənbəlliyin daşını atıb, öz üzərinizdə işləməyə başlayın. Öz üzərinizdə 

nə qədər çox işləsəniz, həyatda bir o qədər çox uğur əldə edəcəksiniz. 

Siz inkşaf etmək üçün sadəcə cəhd edin, uğur özü gəlib sizi tapacaq. 

Əgər valideynlərinizin gəliri, ömrünüzün sonunadək sizə bəs edəcək 

qədər pul yığmaq üçün kifayət etmirsə, demək gələcək haqda 

fikirləşməyə dəyər. Gələcəkdə kimdənsə asılı vəziyyətdə yaşamamaq 

üçün indidən tədbir görməlisiniz. Elə indi bütün qüvvənizi toplayıb həyatla 

mübarizəyə başlayın və qalib gələcəyinizdən heç bir şübhəniz olmasın. 

Bu günədək qarşılaşdığınız uğursuzluqları unudun. Keçmiş 

uğursuzluqların xatirələri ilə yaşamaq sizə fayda verməz. Artıq yeni 

planlar ətrafında köklənib, qarşıya baxmaq lazımdır. Öyrənməyə davam 

etmək, işinin ən yaxşısı olmaq üçün çalışmaq lazımdır. 

Bir zamanlar mən də ümidsiz bir halda, passiv həyat tərzi keçirdirdim. 

Qarşılaşdığım hər bir çətinliyi əlilliyin üzərinə yıxırdım. Öz gələcəyimi 

düşünmədən, niyə bu vəzəyyətdə olduğumu fikirləşmədən həyatımı 

davam etdirirdim. Düşdüyüm vəziyyətdən çıxmaq barədə ümumiyyətlə 

maraqlanmırdım. 27 yaşımı qeyd edərkən, ad günümdə mənə verilən adi 

bir sual bütün həyatımı dəyişdi və mən indiki səviyyəyə gəlib çatdım.  

Əziz dostlar, doğum günümdə baş verənləri və növbəti bir il ərzində 

gördüyüm işləri sizlərə təqdim edirəm. Ümid edirəm işinizə yarayacaq... 

"2008-ci il, avqustun 27-si. Bu gün yuxudan digər günlərə nisbətən daha 

tez oyanmışam. Bu gün doğum günümdür. Elə düşünürəm ki, mənim ən 

xoşbəxt günüm məhz, bu gündür. 

Xalamgil bu günü mənimlə birgə qeyd etmək üçün bizə gəliblər. Aldığım 

hədiyyələr, təbrik məqsədi ilə deyilən xoş sözlər və göstərilən xüsusu 

diqqət sanki məni buludların üzərinə qaldırmışdı. Şad günümün şərəfinə 

açılan stolun baş tərəfində otuzdurmuşdular məni. Doğum günü şən 

gülüşlər, söhbətlər içində axıb gedirdi. 

Axşam düşmüşdü. Saatın on olmasına saniyələr qalırdı. Bəli, gün mənim 

istədiyim kimi bitəcəkdi. Necə ki, keçən il bu cür bitmişdi. Necə ki, son on 

il belə bitirdi mənim üçün avqustun 27-si. Bir azdan qonaqlar gedəcək və 

mən süfrə axrasında yediyim ləzzətli təamları həzm edə-edə, 

məmnunluqla hədiyyələrə baxacaqdım. Sonda isə günboyu yüksək 

əhval-ruhiyyənin verdiyi xoş ovqatın təsirindən şirin-şirin yatacaqdım. Bu 

gün məhz, belə bitəcəkdi. Lakin… 

Ziyafətin bitməsinə az qalmış xalam oğlu üzünü mənə çevirib soruşdu. 

Sadəcə soruşdu. Marağa düşdüyündənmi, yoxsa təəccübləndiyindənmi, 

bilmirəm. Amma soruşdu: 

- Samir, nə əcəb dostlarından heç kimi ad gününə dəvət etməmisən? 

Donub qaldım. Xalam oğlu tutulduğumu hiss etsə də, üstünü vurmadı. 

Artıq masanın ətrafında baş verənləri və danışıqları dərk etmirdim. Bütün 

varlığımla düşüncəyə dalmışdım. “Bu gün 27 yaşım tamam olurdu və 

mənim bir dostum belə yox idi. Tək dostmu? Yox. Tək problemim 

dostumun yoxluğu olsaydı, dərd yarı idi. Mənim həyatım başdan - 

ayağadək boşluqlarla dolu imiş. Ailə üzvlərimdən və televizorumdan 

başqa heç kimim və heç nəyim yox imiş. Aman Allah, bu nə həyat idi 

mən yaşayırmışam?! Bu necə ola bilər axı? Necə olub ki, bu illər ərzində 

heç bir şeyin fərqinə varmadan belə boşluqlarla və məhdudiyyətlərlə 

yaşamışam?” 

Özümün özümə acığım da tutdu. Hər il bu gündə tək şikayətləndiyim 

ünsür zaman idi. “İldə bir dəfə olan şeydi də, niyə axı bu vaxt belə tez 

keçir? Bir də ad günümü bir il gözləməliyəm” deyərək, hər doğum 

günümdə deyinirdim öz-özümə. Ancaq indi gözümü saata dikərək, 

məclisin tezliklə bitməsini və tək qalmağı arzulayırdım. Bu günədək elə 

düşünürdüm ki əgər əliləmsə, deməli heç bir iş görməməliyəm. Əgər bu 

gün heç bir iş görməyib, günümü yalnız boş istirahətlə keçirdirəmsə 

deməli buna haqqım var idi. Axı mən əliləm. Bu günədək düşüncəm 

məhs bu cür idi. “Mən əlil bir insanam. Mən nə bacarıram ki ? Mən nə 

edə bilərəm ki?” Hər şeyi əlilliyin üzərinə yıxırdım. Fikirləşirdim ki, bu 

həyatda mənim üzərimdə heç bir məsuliyyət yoxdur. Gördüyüm hər bir 

işdə kənar şəxsin köməyinə ehtiyac duyurdum. Aylarla evdən bayıra 

çıxmırdım. Və, daha neçə-neçə problemlər.  

Hər bir şeyin sonu olduğu kimi, burada da hamı dağılışandan sonra 

anamla bacım süfrənin yığışdırmaqla məşğul olmağa başladılar. Atam 

isə televizora baxırdı. Öz otağıma çəkilib çarpayıda oturdum. Hədiyyələr 

çarpayının üstündə, düz mənim qarşımda idi. Bir neçə dəqiqə hədiyyə 

paketlərinə tamaşa edəndən sonra 12 vərəqli dama-dama dəftərlə qələm 

götürüb həyatımdakı çatışmamazlıqların və problemlərin siyahısını 

tutmağa başladım. Siyahı hazır olduqdan sonra hər şeyi yazdığıma əmin 

olmaq üçün səssizcə oxudum: 

 

1. Maddi çətinlik. 

 

2. Fiziki zəiflik. 

 

3. Mənə etibar edən və yaxın münasibətdə olmaq istəyən insanların 

yoxluğu. 

 

4. Normal təhsilimin olmaması. 

 

5. Dünyagörüşümün aşağı olması. 

 

6. Peşə bacarığımın yoxluğu. 

 

7. Həyatda heç bir şeyə nail olmamam. 

 

Oxuyub bitirdikdən sonra bunları yaradan səbəbləri yazmağa başladım. 

Hər bir problemin əsas səbəbi I qrup əlillik olsa da, kağız üzərində bir 

neçə qeyd apardım. Bunu da tamamladıqan sonra hər bir problem üçün 

ayrı–ayrılıqa bir illik plan tutdum. Növbəti bir il ərzində bu problemləri həll 

edərək, həyatımda olan boşluqları doldurmalı idim. Axı mən ölməmişdim, 

sadəcə keçirdiyim iflic nəticəsində əl və ayaqlarımın iş qabiliyyətini 50 

faiz itirmişdim. Bu isə mənə həyatdan tamamlə imtina etməyə əsas 

vermirdi. İşlərimi tamamladıqdan sonra dəftəri döşəyin altında gizlətdim. 

İndi bu həyatda mənə hər şeydən vacib və əziz bu dəftər idi. Hədiyyələri 

otağın bir küncünə yığaraq çarpayıya uzanıb bir il sonrakı vəziyyətimi 

xəyalımda canlandırmağa çalışdım. Xəyal qurmağın insanın inkşafında 

çox böyük stimul olduğunu eşitmişdim, ancaq heç vaxt yoxlamamışdım. 

Bir az xəyallar dünyasında o baş – bu başa süzdükdən sonra öz-özümə 

söz verdim: “Samir, bu doğum günü sənin üçün məhdudiyyət, boşluq və 

problem dolu bir yaşantı ilə keçirtdiyin sonuncu doğum günü olacaq! 

Növbəti doğum gününü tamam başqa bir yaşam tərzi ilə qeyd 

edəcəksən!” 

Səhər yuxudan ayılan kimi planların icrasına başladım. İlk olaraq, fiziki 

gücün artması və sağlam bir bədənə sahib olmaq üçün işlərdən 

başladım. Plan qurarkən mənə hansı idman növünün daha yararlı ola 

biləcəyi haqda xeyli düşünmüşdüm və bodibildinq üzərində 

dayanmışdım. Bu idman növünü ona görə seçməmişdim ki, əzələlərimi 

hamıya nümayiş etdirim. Sadəcə idmanın heç bir döyüş növüylə məğul 

ola bilməyəcəyimi və idman zallarına gedə bilməməyimi nəzərə alıb, ev 

şəraitində fiziki gücümü artırmaq üçün yalnız bunun ən gözəl variant 

olduğunu qərara aldım. Bodibildinqə aid bir neçə kitab–jurnal alaraq, bu 

idman növü barədə bilik toplayıb, çox gözəl bir məşq cədvəli qurdum. 

Məşqə davam edə–edə bilik toplamaq istiqamətində işlərə başladım. 

Qonşumuzda ali məktəbə sənəd vemək istəyən bir oğlanı yanıma 

çağıraraq ona ingilis dili fənnindən repetitor pulunu yarıbayarı ödəmək 

təklifini etdim. Əvəzində isə o, ingilis dili müəllimindən öyrənəcəklərini 

gəlib mənə də öyrətməliydi. Qonşum isə “öyrəndiklərimi sənə öyrədərkən 

özüm də bir daha təkrar etmiş olaram” dedi və biz razılaşdıq. Hər gün 

məşqdən sonra ingilis dili ilə bahəm fərdi olaraq, digər fənn kitablarını da 

oxuyurdum. Təkcə fənn kitabları ilə kifayətlənməyərək, bədii əsərlər də 

mütaliə edirdim və telekanallarda gedən bütün intellektual yarışma 

proqramlarına baxırdım. Verilişlərdə səslənən sualladan çoxuna cavab 

tapa bilməsəm belə, xeyli bilik toplamış olurdum. Bunlar mənim söz 

ehtiyatımı artırmağa, məlumat bazamı zənginləşdirməyə çox kömək 

olurdu. Ən böyük təsiri təbii ki, kompyuter göstərdi ki, bunun da haqqında 

bir az sonra danışacağam. 

Zehinsəl və fiziki inkşafla bərabər, maddi qazanc mənbəyi tapmaq da 

həll olunası vacib məsələlərdən idi. Axı mən nə iş görə bilərdim? Plan 

tərtib edərkən bu sual ətrafında xeyli düşünmüşdüm. Yadıma düşən 

bütün peşə sahələrinin adını bir vərəqə yazaraq, hər birini saf–çürük 

etmişdim. Aşbazdan tutmuş saatsaza qədər, rəssamlıqdan tutmuş 

heykəltaraşlığa qədər bir xeyli peşəni beynimdə süzgəcdən keçirtdikdən 

sonra, kompyuter mühəndisi olmağa qərar vermişdim. Niyə məhz 

kompyuter mühəndisi? Kompyuter mənə hava–su kimi lazım idi. 

Kompyüter mənim üçün ətraf aləmə çıxış, ətraf aləmlə tək ünsiyyət 

vasitəsi demək idi. Mən həm onu öyrənərək sənət sahibi olacaqdım, həm 

də internetin imkanlarından istifadə edərək biliyimi və dünyagörüşümü 

artıracaqdım. Zaman keçdikcə kompyuter barəsində olan seçimimdə 

yanılmadığımı gördüm. İngilis dilindən biliyimi daha da artırmaq üçün 

internet üzərindən ingilis dilli qazetləri oxuyur və ingilis dilində olan 

filmlərə baxırdım (Hətta fərdi olaraq ispan dilini də öyrənirdim). İnternetin 

imkanlarından istifadə etdikcə dünya görüşümün nə qədər aşağı 

olduğunu dərk edirdim. Ən sevimli saytım google idi. Ağlıma nə gəlirdisə, 

yazıb axtarışa verirdim. Qarxşıma çıxan saytlardakı məlumatları 

öyrəndikcə vaxtilə insanlardan nə qədər geri qaldığımı anlayırdım. İlk 

dostlarımı da sosial şəbəkələr vasitəsiylə qazanmışdım. Fiziki gücümün 

get-gedə artması fonunda, evdən bayıra tez-tez çıxmağımı da bura əlavə 

etsəm, deyə bilərəm ki, artıq əhatə dairəmi xeyli genişləndirmişdim və 

insanlarla daha çox ünsiyyətdə olurdum. 

Bir il tamam oldu. 2009-cu il avqustun 27-si idi və yuxudan tez 

oyanmışdım. Axı, bu gün doğum günüm idi. Dönüb geriyə baxanda bir 

xeyli yol qət etdiyimi gördüm. Artıq tamam başqa bir insana çevrilmişdim. 

Artıq o sadəlöhv, hər sözə inanan, yazıq, zəif Samirin yerinə fiziki 

cəhətdən güclü, intellektual, dünyagörüşlü, hörmətli və bir çoxları üçün 

lazımlı Samir gəlmişdi. Bu qədər uğur mənə asan başa gəlməmişdi. 

Məşq vaxtı ciddi zədə də aldım. Kompyuterim xarab olduğuna görə işləri 

iki aylıq təxirə də saldım. Səhhətimlə əlaqədar bir neçə dəfə xəstələnib 

yatağa da düşdüm. Ailəmizin maddi vəziyətinin aşağı olması da mənə 

böyük maneə yaradırdı. Bəzən bezirdim, bəzən də çox yorulurdum. Elə 

anlar olurdu ki, “Əşşi, bu qədəri də mənə bəsdir!” - deyərək, əldə 

etdiklərimlə kifayətlənib işləri yarımçıq saxlamaq istəyirdim. Ancaq heç 

nəyə baxmayaraq, yoluma davam edirdim. İnadla, səbrlə, mətnlə davam 

edirdim. Fiziki məhdudiyyətli olmağımın mənə yaratdığı bir çox 

çətinliklərə baxmayaraq davam edirdim. Çünki özümə söz vermişdim. 

Məni yolumdan dönməyə qoymayan ən vacib amil məhz bu idi. Mən heç 

bir vaxt özümə verdiyim vədə xilaf çıxmıram. 

Bəli, bu gün doğum günümdür. Xalamgil də bizə gələcək, dostlarımı da 

çağırmışam. Bu gün özümü daha çox xoşbəxt hiss edirəm. Çünki bu gün 

həyatda normal bir fərd kimi formalaşdıqdan sonra keçirtdiyim birinci 

doğum günümdür.  

“DOĞUM GÜNÜM MÜBARƏK!!!" 

25 DƏQİQƏLİK YOL 

 

İyul ayının sonları idi. Hava çox isti olduğundan evdə oturub, 

kompyüterdə “Troya” filminə baxırdım. Hektor-Axilles qaşıdurması təzəcə 

başlamışdı ki, telefonum zəng çaldı. Möhtəşəm səhnənin təəssuratı 

yarımçıq dayandırıldığı üçün üzümü turşudaraq “Pauza”nı basdım və 

telefonu götürdüm. Zəng vuran uşaqlıq dostum Zaur idi. Mən şəhərdə 

qalanda bizə tez-tez gələrdi. Həyət evinə köçdükdən sonra isə, mən 

onlara tez-tez getməyə başladım. Əslində bunun belə olmasını Zaur 

istəmişdi. “Bütün günü ya evdə oturursan, ya da bağın içində gəzişirşən. 

Sən də küçəyə çıx, insanlara qarış, ətrafda baş verənlərdən xəbərdar ol” 

deyirdi mənə. Əslində haqlı idi. Bütün işlərimi kompyüterin üzərində 

qurmuşdum. Hətda sahib olduğum kiçik biznesimi də evdən idarə 

edirdim. Zaurgilin evləri də yaşadığım qəsəbədə idi və 3 ay əvvəl aldığım 

motorlu əlil arabası ilə 25 dəqiqəyə onlarda olurdum. Getdiyim yolun çox 

hissəsi torpaq və kələ-kötür olmasaydı, bu yolu 10 dəqiqəyə də gedə 

bilərdim. 

Zaurun səsi telefonda çox şən gəlirdi. Bir az hal-əhval tutduqdan sonra 

mənə sürprizi olduğunu və saat 7-də onlarda olmağımı istədi. Telefonu 

söndürər-söndürməz motorlu arabanı şarja qoşdum və bayaqkı maraqla 

filmin davamını izləməyə başladım. Saat 18:20-də arabanın enerjisi tam 

olaraq dolmuşdu və mən telefonumla kepkamı da götürüb bağdan 

çıxdım. 

Bağımızın yerləşdiyi küçədən çıxar-çıxmaz,  yaşlı bir qadınla 

qarşılaşdım. Yanından keçib-getmək istəyəndə qadının ah-vay etdiyini 

eşidib dayandım. Əvvəlcə düşündüm ki yəqin nə isə problemi var. 

Kömək etmək üçün ona tərəf çevriləndə isə gördüm ki yaşlı qadın mənə 

baxaraq, yanıqlı-yanıqlı deyir: 

- Can ay bala, can. Anan ölsün. Vay-vay-vay. Səni belə gördüm, 

ürəyim parçalandı. 

Arada yaylığı ilə gözünün nəmini də qurutdu. Sonra isə, təəccüblə ona 

baxdığımı görüb ucadan dedi: 

- Allah köməyində olsun. Fikir eləmə bala. 

Mən də eyni ahənglə “Allah tezliknən sənə rəhmət eləsin” deyərək, 

yoluma davam elədim. Ümumiyyətlə mən başa düşmürəm ki, niyə 

insanlar fiziki məhdudiyyətli şəxs gördükdə öz problemlərini, xəstəliklərini 

unudaraq, əlil insanın halına acımağa başlıyırlar. Hər zaman bu cür 

insanlarla qarşılaşdıqda deyirəm ki: “Əlillik bizim üçün dərd deyil, həyat 

tərzidir. GEDİN ÖZ DƏRDİNİZİ ÇƏKİN”. 

Bizim küçədən bir az aralı, yolun üstündə market var. Marketin 

qarşısından keçərkən qonşu küçədə yaşayan oğlanlardan biri qarşımı 

kəsdi. 

- Salam qaqa. Necəsən? Nəyəsə ehtiyacın var? Qaqan alsın 

səninçün. 

- Yaxşıyam, şükür. Sən necəsən? Yox, çox sağ ol. Heç nəyə 

ehtiyacım yoxdu. 

- Yenə də olsun. Ürəyin nə istiyir, de. Hansı siqaretdən çəkirsən? 

- Mən ümumiyyətlə siqaret çəkmirəm. Təklifin üçün çox sağ ol. 

Amma heç nə istəmirəm. 

- Bəlkə su alım içəsən? Smiçqa, ya da kontur. 

3-4 dəqiqə davam edən bu tip dialoqdan sonra, oğlanın dirəşdiyini 

görüb, dedim: 

- Yaxşı. Bir dənə “Snickers” al, evə gedəndə çaynan içərəm. 

“Qaqaş” tez marketə girdi və əlində “Snickers” geri döndü. Mən 

“Snickers”i ondan alıb, yaxınlqdakı zibil qutusuna tullayaraq ordan 

http://www.kitabxana.net/


www.kitabxana.net Milli Virtual-Elektron Kitabxananın təqdimatında 

          Samir İmanov.                           Arzularımın rəqsi  25 
 

uzaqlaşdım. Bir az getdikdən sonra güzgüdə “qaqaşın”ın əsəbi üzünü və 

arxamca baxan təəccüb dolu gözlərini gördüm. Yəqin ki ürəyində məni 

qınayır, haqsız sayırdı. Amma öz səhvini dərk etmirdi.  

Dərk etmirdi ki: “TƏKLİF HÖRMƏTDİR, TƏKİD NİFRƏT” 

Bir-neçə dəqiqə getdikdən sonra başqa bir “bəla”yla qarşılaşdım. Yolun 

təqribən 150 metrlik hissəsi nisbətən dar olduğundan arxadan gələn 

maşın mənim yanımdan ötüb-keçə bilmədi və kəmhövsələ sürücü ard-

arda siqnal verməyə başladı. Torpaq yolda arabanı yüksək sürətlə 

sürmək təhlükəli olduğundan, məcburən yolumu əvvəlki qaydada davam 

etdirdim. Bir az getmişdim ki, arxadan cod səs eşitdim: – Bir az tez ol 

dəə. Karsan ? 

Dayanıb, arxaya çevrildim və ortayaşılı bir kişinin köhnə “Qaz-24”ün 

pəncərəsindən çölə çıxmış əsəbi sifətini gördüm. 

- Tutaq ki mən karam. Bəs sənə noolub? Korsan? Görmürsən ki 

kənara çəkilmək olmur? 

- Onda bir az tez get də. (Kişi qəzəbindən qışqıra-qışqıra danışırdı) 

Bura maşın yoludu ee, piyada yolu deyil. Ləngitmə məni, işim-

gücüm var 

- Bilirəm maşın yoludu. Elə mən də maşın sürürəm. Özü də mənim 

maşınım səninkindən bahadı. 

- Nə axmaq adama ilişmişəm əə. Əlil arabasın maşına tay eliyir. 

- Düz deyirəm. (Mən qətiyyətlə dedim) Sənin sürdüyün bu köhnə 

maşının qiymət ən çoxu 800 manat olar. Mənim arabamın isə 4000 

manat qiyməti var. Bu arabanı satsam sənin maşınıvı da alaram, 

hələ üstəlik səni də özümə 1 illik sürücü tutaram. 

Kişi pərt olsa da daha heç nə demədi. Mənim yolun geniş hissəsinə 

çıxmağımı gözlədi və yolu açılan kimi sürətlə yanımdan keçərək, yolun 

toz-torpağını üzümə , üstümə və ciyərimə ”hədiyyə” elədi. Bu tip insanlar 

elə bilirlər ki, əlilliyi olan şəxslər ikinci dərəcəli insanlardı və istədikləri 

zaman öz istəklərini əngəlli insana diktə edə bilərlər. Belələrinə demək 

istəyirəm ki: “HEÇ YUXUDA DA GÖRMƏZSİNİZ”. 

Qarşılaşdığım son 3 hadisədən sonra geri dönmək istəsəmdə, tez də 

fikrimi dəyişdim. “Zaurun sürprizi nədir görəsən ?”. Asvalt yola çıxanda 

10-12 yaşlarında 4 uşaq, velosipedlə mənə yaxınlaşdı. 

- Əmi, bu sürdüyün benzinnlən işliyir? 

- Yox. Qaznan. 

- Yaxşıdı də, qaz benzinnən ucuzdu. (uşaqlardan biri özünü çoxbilmiş 

kimi göstərməyə çalışdı) 

- Neçəynən gedir bu? (başqa biri soruşdu) 

- Sizin velosipedlərdən sürətli gedir. 

- Bilirsən mən necə velosiped sürürəm? (çoxbilmiş olanı dedi) Heç 

kim mənə çata bilmir ki? 

- İstiyirsizsə yarışaq. Görək kim udacaq? Kim yolun sonundakı 

məktəbin həyətinə birinci çatsa, ona “Fanta” alacam. 

Təklifim uşaqların ürəyincə oldu. Yan-yana düzülüb, yarışa başladıq. 

Onların sürəti mənimkindən 3 dəfə yüksək olduğu üçün 2-3 dəqiqədən 

sonra gözdən itdilər. Yarışı uduzsam da əhvalım yüksəlmişdi. Ürəyimdə 

“ALLAH SİZİ QORUSUN” deyərək sürəti azaldıb, ətrafı seyr edə-edə 

getməyə başladım. 

Bayaqkı xoşagəlməz hadisələri unutmaq istəyirdim ki, qismət olmadı. 

Qarşı tərəfdən gələn gənc bir qız yanımdan keçərkən “İraq olsun” 

deyərək, qulağını çəkdi. Mən də dərhal dayanıb ona baxaraq, eyni 

hərəkəti etdim və “Bu qızın taleyinə bax” deyə əlavə etdim. Qız 

dayanaraq əsəbi-əsəbi soruşdu 

- Noolub ki taleyimə? 

- O olub ki, sən bu ağılnan çətin ərə gedəsən. 100 faiz evdə 

qalassan. Bu ağıl, bu düşüncə ki səndə var, çətin ailə qura biləsən. 

Qız “Ağzıın danışığına fikir ver əə,” - deyə üstümə çımxıraraq, iti 

addımlarla məndən uzaqlaşdı. Mən isə düşüncəli halda yoluma davam 

elədim. İnsanların fiziki məhdudiyyətli şəxs gördükdə “İraq olsun” 

deyərək qulağını dartmasını və ardınca da barmağını hər hansısa 

taxtaya döyəcləməsini heç cür anlaya bilmirəm. Axı insanlar niyə dərk 

etmirlər ki, əlil olmaq dildə deyil ki “İraq olsun” deməklə özündən 

birdəfəlik uzaqlaşdırasan. Qulaqda deyil ki, dartaraq silib, həmişəlik yaxa 

qurtarasan. Ya da hansısa taxtada yazılmayıb ki, 3-4 dəfə döyəcləməklə 

pozub, əlillikdən birdəfəlik sığortalanasan. Hər bir insan potensial əlil 

sayılır və istənilən an hər hansısa bir xəstəlik ucbatından və ya qəza 

nəticəsində əlil ola bilər. Belələrinə “Hər zaman ƏLİL İNSANLARA 

HÖRMƏTLƏ YANAŞIN. Sizin də əlil olma ehtimalınız var” deyirəm. 

Bu cür düşüncələr içində avtobus dayanacağının yanından keçəndə, 

dəblə geyinmiş və saçını səliqə ilə daramış bir cavan oğlan əlindəki 

portfelei qarşımda yerə çırparaq dedi: 

- Qaqaş vacibiydi bu gün evdən çıxasan? Lap tutaq ki çıxdın. 

Vacibiydi burdan keçəsən? Lap tutaq ki keçdin. Vacibiydi ki imenni 

indi keçəsən burdan? Başqa yerdən gedə bilmirdin ? Başqa vaxt 

gedə bilmirdin? Niyə yoluma çıxdın axı? Sənə nə pisdiyim 

dəymişdi? 

Cavan oğlanın üzündə təəssüf və kədər vardı. Sonuncu iki sualı elə 

hüznlə verdi ki, dayanacaqdakı insanların ona yazığı gəldi. Mən isə qəfil 

qarşılaşdığım hadisənin və dolu kimi üstümə yağan anlaşılmaz sualların 

qarşısında çaşıb qalmışdım. Özümü birtəhər toparlayıb soruşdum: 

- Sən kimsən? Nə lazımdı sənə? 

- Mən vacib işnən bağlı bir nəfər ilə görüşməyə gedirdim. Amma 

qabağıma sən çıxdın. Çətin ki işlərim düz gətirə. Kaş ki 

qarşılaşmazdıq... 

Mən gic-gic əlamətlərə bu dərəcədə möhkəm inanan birinin olduğuna 

heyrət edərək ona acıqlandım 

- Özünə gəl, a bala. Sənin üçün qara pişiyəm, nəyəm? 

- Elə demə, qaqaş. Şikəst insanla qarşılaşmaq da uğursuzluqdur. Bu 

gün işim düz gətirmiyəcək 

- Elə bilirsən məndə təkcə uğursuzluq var? Məndə qara magiya da 

var. 

- Nə magiyası var? - Oğlan çaşqınlıqla soruşdu 

- Məsəl üçün. Ay bədrlənəndə 13 qəbirdən götürdüyüm tozu və 40 

qarğanın dimdiyini 7 qara pişiyin qanında qaynatmışam. Sonra da 

cadulamışam. - Əlimi cibimə ataraq davam etdim: - İndi bu cadunu 

sənə sürtəcəm ki ömür boyu işlərin düz gətirməsin. 

Bunları eşidəndə oğlanı sanki ildırım vurdu. Portfelini yerdən götürüb, iti 

addımlarla getdi.  

 Bəzi insanlar küçədə fiziki məhdudiyyətli insanla qarşılaşdıqda bunu 

uğursuzluq kimi qəbul edir. Bu tamailə yalnış addımdır. Bu cür düşünən 

insanlara demək istəyirəm ki: ”Əngəlli insanla qarşılaşmağın sizin 

həyatınıza heç bir təsiri yoxdur. Nə pis, nə də yaxşı. Əgər uğursuzluqla 

qarşılaşsanız hansısa bəhanə axtarmaq yerinə, problemin əsl səbəbini 

tapmağa çalışın”. Digər bir yalnış düşüncə də bundan ibarətdir ki, güya 

əlil insan qarğış etsə, onun qarğışı mütləq həyata keçər. Bu cür düşünən 

insanlara isə deyirəm ki: “Elədiyim qarğışlar həyata keçsəydi, erməni 

ordusunu çoxdan topsuz-tüfəngsiz dağıtmışdım. Yoxsa ki, belə bir xüsusi 

bacarığımı sizə niyə sərf eliyirdim ki?” DÜŞÜNCƏNİZƏ sözüm yox!.. 

5-6 dəqiqə getdikdən sonra yolun digər tərəfinə keçmək istədim. Lakin 

maşınların hərəkəti intensiv olduğundan istəyimi heç cür həyata keçirdə 

bilmirdim. Dəfələrlə cəhd etsəm də yolu keçə bilmədim. Bu vaxt ərzində 

məni kənardan izləyən 3 nəfər oğlan yola çıxaraq, hər iki tərəfdən gələn 

maşınları saxladılar və mənim keçməyimə şərait yaratdılar. Yolu 

keçərək, onlara təşəkkür elədim: “YOLUNUZ DAİM AÇIQ VƏ UĞURLU 

OLSUN”. 

Burdan belə yolum yenə də torpaq və kələ-kötür idi. Bir az getmişdim ki, 

telefonuma zəng gəldi. Danışmaq istiyəndə telefon əlimdən düşdü və nə 

qədər cəhd eləsəm də əyilərək, onu yerdən götürə bilmədim. Bu zaman 

qarşıdan gələn maşın yanıma çatanda dayandı. Sürücü maşından 

düşərək heç nə demədən telefonu götürüb mənə verdi və maşınına 

əyləşib getdi. Mən isə ürəkdən “TƏŞƏKKÜRLƏR” deyərək, yoluma 

davam etdim. 

Küçələrin birində, 7-8 qadın bir darvazanın qarşısına toplaşıb, söhbət 

edirdilər. Ətrafda isə müxtəlif yaşlarda 10-15 uşaq oynayırdı. 

Qadınlardan 3-4 metr aralanmışdım ki, 2-3 yaşlarında bir qız uşağı gəlib 

düz qabağımda dayandı və maraqla mənə baxmağa başladı. Çox güman 

ki araba onun diqqətini cəlb eləmişdi. 10-15 saniyə gözlədikdən sonra 

gülümsəyərək, “Sən nə şirin qızsan ?” dedim. Lakin cümlənin ardını 

gətirə bilmədim. Çünki qadınlardan biri dəstədən ayrılaraq, “Qorxma 

qızım, gəlirəm. Anan burdadı, qorxma” kimi sözlər qışqıra-qışqıra bizə 

tərəf qaçmağa başladı. Yanımıza çatar-çatmaz qızını qucağına alaraq 

“Çox qorxmadın ?” deyə soruşdu. Mən əsəbi halda dedim: 

- Uşaq qorxmurdu ee, sən qorxurdun. Uşağın vecinə də deyil, amma 

sənin rəngin ağarıb 

- O hələ qanmır. Bilmir ki ona ziyan verə bilərsən. İstəmirəm qızım 

da sənin kimi çolaq olsun 

- Uşağa heç vaxt zərər vermərəm. Amma belə getsə, səni ziyana 

salacam 

- Neyniyə bilərsən mənə? - Qadın üzümə bozardı. 

- İndi sənə tərəf öskürəcəm, sən də ömürlük əlil arabasında 

oturarsan. 

Qadın bunu eşidən kimi dodaqaltı mızıldanıb, sürətlə məndən uzaqlaşdı. 

Mən isə təbii ki yoluma davam elədim. Bəzi insanlar düşünür ki, əlil 

arabasında oturanların problemləri keçicidir. Buna görə də əlil 

arabasında oturan insanlarla münasibətdən, ünsiyyətdən qaçırlar və 

hətda onlara yaxınlaşmaqdan belə qorxurlar. Halbuki, insanı əlil 

arabasına məhkum edən səbəblər əsasən bədən üzvünün amputasiyası, 

onurğa sütununun zədələnməsi, “Serebral İflic”, ”Distrofiya”, ”Miasteniya” 

və sairə olur ki, bunların da heç biri keçici deyil. Hər zaman bu cür 

düşünən insanlarla qarşılaşanda deyirəm ki: “ALLAH SİZƏ AĞIL, MƏNƏ 

PUL VERSİN”… 

Növbəti 10 dəqiqədə heç bir problemlə qarşılaşmayanda xoşagəlməz 

hadisələrin bitdiyini düşündüm və dərhal da səhf etdiyimi anladım. Qarşı 

tərəfdən 3 qadın gəlirdi və öz aralarında nə barədəsə söhbət edirdilər. 

Qadınlardan biri məni gördükdə söhbətini yarımçıq saxlayaraq uca səslə 

- Bunun burda nə işi var? Bu vəziyətdə nə vacibdi ki çölə çıxıb? Özü 

də tək. Özünə görə deyil. Bunun valideyinləri hara baxır? Niyə tək 

buraxıblar bunu? 

Dedi və bütün bunlar azmış kimi, yanıma çatanda məndən soruşdu: 

- A bala, sənin yiyən hanı? 

- Yiyəmi neyniyirsən, ay xala? Mən özüm kimlərəsə yiyəlik eliyirəm. 

- Bıyy. Bunda dilə bax aaz. Utanmırsan anan yaşdakı qadına cavab 

qaytarırsan? 

- Anamla yaşıd ola bilərsən. Amma anam qədər ağıllı, mədəni, 

savadlı ola bilmərsən. Anam heç vaxt insanlara fiziki görünüşünə 

görə qiymət vermir və onları yoldan saxlayaraq, işinə qarışmır. 

Onun susduğunu görüb yoluma davam etdim və sadəcə, ürəymdə 

“SƏNƏ NƏ DƏXLİ VAR!?” dedim. 

Zaurgilin həyətinə çatmağa 100-150 metr qalmış, yolun sonuncu xoş 

olmayan əhvalatı ilə qarşılaşdım. Az öncə yanımdan ötüb-keçən yaşlı 

kişi arxadan məni səslədi. Dayanıb, geri çevrildim. Kişi yanıma çatan 

kimi əlini cibinə salıb 1 manat çıxardaraq mənə uzatdı. 

- Götür. Özünə bir şey alarsan 

- Nəzir verirsən mənə? 

- Nəzir deyil. Dayının hesabına bir konfet alıb yeyərsən. 

- Allah eləməsin sən ağılda dayım olsun. Sənin kimisin küçədə 

görəndə salam vermirəm. 

- İnsanlıq eliyib pul təklif elədim də sənə. Niyə təhqir eliyirsən məni? 

- Kişi pərt halda soruşdu. 

- Belə deyil. Məni dilənçi hesab elədin. Düşünürsən ki nəzir adıynan 

evdən çıxartdığın bu 1 manatı fiziki problemi olan birinə versən 

bütün xata-bəla evdən uzaq olar. Səhf düşünrsən. 

- Əvvəl-axır kiməsə verməliyəm bu pulu. 

Mən “Küçədə dilənən insanlara ver” deyərək, ordan uzaqlaşdım. Məni 

dilənçi zənn edərək 1 manatınıza möhtac olduğumu düşünənlər. “SİZİN 

DÜŞÜNCƏNİZİ……..” 

Zaurgilin darvazasına çatanda saata baxdım. 19:05. Hər zaman 25 

dəqiqəyə gəldiyim yolu bu dəfə 45 dəqiqəyə gəlmişdim. Qapını açması 

üçün Zaura zəng vurdum. Bir-neçə dəqiqədən sonra Zaur, əlində tutduğu 

sürprizi ilə qapıda göründü. 

Bəli, yolboyu mənə fərqli münasibət göstərən insanlara mən də mənfi 

münasibət göstərdim. Bəzilərini lağa qoydum, bəzilərini təhqir etdim, 

bəzilərinin də başına ağıl qoydum. Buna görə məni qınamayın, 

danlamayın. Çünki sizin mənimlə işiniz olmasaydı, mən də sakitcə öz 

yolumla gedəcəkdim.  

BİRİNCİ SİZ BAŞLADINIZ… 

REAL  ƏHVALAT 

 

Rasimin gözü televizorda olsa da, fikri saatın yanında idi. Babası dünən 

söz vermişdi ki, bu gün saat ikidə gəlib, onu gəzməyə aparacaq. On iki 

yaşlı Rasimin ən sevdiyi şey babası ilə gəzməyə getmək idi. Çünki həmin 

gün xeyli əylənirdi. Babası onu şəhərin gəzməli-görməli yerlərinə aparır 

və ona müxtəlif hədiyyələr alırdı. Saat iki olmasına baxmayaraq, baba 

gəlib çıxmaq bilmirdi. Dəqiqələr irəlilədikcə Rasimin həyəcanı daha da 

artırdı. Yerində qərar tuta bilmir, tez-tez pəncərədən həyətə boylanırdı. 

Nəhayət, saat üçün yarısı babasının gəlişiylə hər şey öz qaydasına 

düşdü. Evdən çıxarkən baba soruşdu: 

- Əvvəl hara gedək? 

- Zooparka. 

Babasıyla gəzinti Rasimin ürəyi istədiyi kimi gedirdi. Bir neçə dəfə 

zooparkda olsa da, hər dəfə bura gələndə sanki nağıllar aləminə 

düşürdü. Vəhşi heyvanlara tamaşa etdikcə, özünü gah Mauqliyə, gah da 

digər cizgi film qəhrəmanlarına bənzədirdi. Zooparkda heyvanlara 

tamaşa etdikdən sonra, babası onu geyim dükanına apararaq şalvar və 

köynək aldı. Sonra əyləncə mərkəzinə gedərək, doyunca əylənəndilər. 

Rasim bərk acdığını hiss etdi və babasıyla birgə kafelərin birinə 

yollandılar.  Qarnını doyurub parkdakı oturacaqlardan birinə əyləşən 

Rasim babasının aldığı dondurmaları yeməyə başladı. Bir xeyli keçmişdi 

ki, 45-50 yaşlarında kök bir kişi Rasimin babasına salam verərək, onların 

yanında əyləşdi. Rasimin başını sığallayıb dərindən nəfəs alaraq dedi: 

- Bu gün çox gözəl hava var. Adamın könlü açılır. 

Dondurma yeyə-yeyə, parkdakı insanlara tamaşa edən Rasim birdən 

əlini irəli uzadıb dedi: 

- Baba çolağa bax. Deyəsən, biz tərəfə gəlir. 

Babası Rasimin göstərdiyi tərəfə baxaraq, əlil arabasında parkda 

gəzişən ortayaşlı oğlanı görüb dedi: 

- Ona çolaq demə, ağıllı nəvəm. Eşitsə, xətrinə dəyər. 

- Niyə xətrinə dəyər ki? – Rasim çaşqınlıqla soruşdu. – Bəs nə 

deyim? 

- Əlilliyi olan insan de, fiziki məhdudiyyətli insan de, ya da əngəlli 

insan de. Amma heç vaxt bu cür insanları görəndə 

“çolaq”,“şikəst”,“topal” kimi sözlərdən istifadə etmə. Gözləri 

görməyən bir insan haqqında danışanda “kor” yox, görmə əngəlli 

insan de. Bunu yadından çıxartma mənim ağıllı nəvəm, “əlil” fiziki 

problem səbəbiylə hərəkət qabiliyyəti məhdudlaşan şəxsdir. “Əlillik” 

isə insanın hərəkətini əngəlləyən və ya məhdudlaşdıran bir 

anlayışdır. 

- Baba, niyə “çolaq”, “şikəst” sözləri bu insanların xətrinə dəyir ki? – 

Söhbət get-gedə Rasimi maraqlandırmağa başlamışdı. 

- Çünki bu sözlər qədim zamanlardan bu günümüzə kimi məhz 

təhqiredici ifadələr kimi işlənmişdir. Əgər bir nəfər öz işini natamam 

görərsə, məsələn, əlindəki qabı yerə salıb sındırarsa, ətrafdakı 

insanlar ona irad tutmaq, onu danlamaq və hətta təhqir etmək üçün 

ona “topal” və ya “çolaq” deyərlər və bunu çox vaxt sual şəklində 

işlədirlər. Məsələn: “Filan şeyi niyə sındırdın? Ehtiyatlı ol də,  

topalsan?” və ya “Filan şeyi niyə xarab elədin? Çolaqsan?” Biri o 

birisinin fiziki probleminə lağ etmək üçün çox zaman “şikəst” və ya 

“çolaq” deyir. Deməli, bu sözlər həm də lağ etmək mənasında 

işlədilir. Heç “Fiziki qüsurlu” sözünü eşitmisən? 

- Hə. Dünən televizorda eşitdim. – Bütün diqqəti babasının yanında 

olan Rasim fikirli-fikirli cavab verdi. 

- Bu jurnalistlər nə vaxt bu mənfi xüsusiyyətlərindən əl çəkəcək, 

bilmirəm. – Baba əsəbi halda öz-özünə pıçıldayıb, sözünə davam 

etdi. – Əlilliyi olan insanlar haqqında danışarkən bu sözü də 

işlətmək olmaz. Çünki ... 

- “Fiziki qüsurlu” sözünü niyə işlətmək olmaz, baba ? – Rasim 

babasının sözünü kəsib soruşdu.  

- Çünki orada “qüsur” sözü var. “Qüsur” isə “eyib” deməkdir, 

“anormal” deməkdir, “yarımçıq” deməkdir, “istifadəyə yararsız” 

deməkdir. Bu sözləri isə fiziki vəziyyətindən asılı olmayaraq, heç bir 

insana yaraşdırmaq düzgün deyil. İnsanların istəyindən asılı 

olmayaraq, bədənlərində yaranan problemlər qüsur sayılmır. Əsl 

qüsur yalançılıqda, pislik etməkdə, mərdiməzarlıqda və ya spirtli 

içkilərə meyl etmək kimi xoş olmayan şeylərdə ad çıxartmaqdır ki, 

insanlar bunları bilərəkdən və istəyərəkdən edirlər. 

- Oldu baba. Bu gündən sonra əlil arabasında oturan insanla 

danışanda, ona “Əlilliyi olan insan” deyə müraciət edəcəm. 

- Yox mənim şirin nəvəm. “Əlilliyi olan insan” kəlməsini əlil 

arabasında oturan adamla danışanda yox, onun haqqında bir 

başqası ilə danışanda işlətməlisən. Əlilliyi olan insanla danışdığın 

zaman isə, sağlam insanlara necə müraciət edirsənsə, elə 

etməlisən. Məsələn, yaşca səndən böyükdürsə, əmi və ya xala, 

müəllim və ya xanım deyə müraciət edə bilərsən. 

Bu zaman onların yanında oturan kişi dilləndi: 

- Ağsaqqal, uşağı niyə yorursan? Onsuzda sənin o əlil dediyin şikəst 

insanların yanında çox vaxt yaxınlarından kimsə olur. Ən əsas da 

kor insanların yanında. Nə lazımdırsa, şikəstin yaxınlarıyla 

danışırıq. Uşağı burax, qoy gedib oynasın. Onun nə yaşı var ki, 

beynini belə şeylərlə yorursan. 

- Nəvəmin artıq 12 yaşı var. Burada dediklərim də onun bilməsi 

vacib olan şeylərdir. Elə sənin özün də çox şey öyrənməlisən. 

Kök kişi qəh-qəhə çəkib güldü: 

- Mənim artıq 48 yaşım var. Bundan sonra öyrənmək nəyimə 

lazımdır? Bir də eşitməmisən ki, “Qırxında öyrənən gorunda çalar?” 

- Yox qardaşoğlu. Sən də öyrənməlisən. Ona görə öyrənməlisən ki, 

bilmədən bir əlilliyi olan insanın xətrinə dəyib, özünü pis vəziyyətdə 

qoymayasan. Ona görə öyrənməlisən ki, gələcəkdə sən də öz 

nəvənə qızıldan qiymətli nəsihətlər verə biləsən. Əlillik məsələsinə 

gəlincə isə onu deyim ki, əlilliyi olan insanla danışmaq istəyirsənsə, 

onun yanında müşayətçi olsa belə, əlil insanın özüylə 

danışmalısan. Səninlə danışmaq istəyən bir nəfər səni heçə 

sayaraq, sənə demək istədiyi sözləri yanındakı şəxs vasitəsiylə 

sənə çatdırmaq istəsə, bu sənin xoşuna gələr? 

- Yox. – Kök kişi könülsüz-könülsüz dilləndi. 

- O zaman özünü əlilliyi olan insanın yerinə qoy və buna görə 

hərəkət elə. O ki, qaldı görmə əngəlli insanlara, onlarla ünsiyyət 

yaratmağın da xüsusi qaydaları var. Məsələn, görmə əngəlli 

insanlarla ilk dəfə görüşdükdə hətta səni tanısa belə, yenə də 

özünü təqdim elə. Qrup şəklində söhbət edilirsə, hər bir kəs sözə 

başlamamışdan qabaq mütləq özünü təqdim etməlidir və hətta 

kimə müraciət etdiyini də bildirməlidir. 

- Onlara qarşı necə münasibət göstəririk-göstərək, şikəst elə 

şikəstdir. Dövlətdən havayı pensiya, ev, maşın, xüsusi güzəştlər 

alanda güya bilmirlər ki, bütün bunları şikəst olduqlarına görə 

alırlar? Əgər belədirsə, mənim bir sözümə görə niyə inciməlidirlər 

ki? – Kök kişi dediklərində israr etməyə başladı. 

- Əlilliyi olan insanların bir çox sahədə xüsusi qayğıya ehtiyacı var, 

bu danılmazdı. Amma bu sənə nə əsas, nə də ixtiyar vermir ki, bu 

kateqoriyalı insanlarla istədiyin tərzdə danışasan, istədiyin hərəkəti 

edəsən. Fiziki fərq hər bir insanda olur. Boyunun ölçüsündən, 

bədəninin çəkisindən, sifətinin quruluşundan, dərisinin rəngindən, 

ümumiyyətlə, heç bir fiziki fərqlilikdən asılı olmayaraq, hər bir 

insana hörmətlə yanaşılmalıdır. Bu gün əlilliyi olan insanların 

cəmiyyət içinə çıxa bilməməsinin əsas səbəblərindən biri də sənin 

kimi düşünən insanların əngəlli insanlara qarşı olan yanaşma 

tərzidir. Nəinki fiziki məhdudiyyətli, ümumən, fiziki cəhətdən fərqli 

görünən insanlara qarşı cəmiyyətimizdə birmənalı olmayan 

münasibət, birbaşa olaraq, əlilliyi olan insanlara mənfi təsir göstərir 

və onların sosial işlərdə aktivliyini azaldır. Çox təəssüf ki, bir çox 

insanlar ictimai yerlərdə əlilliyi olan insan gördükdə, buna qəribə 

hal kimi baxırlar. Hətta bəziləri “Bunun burada nə işi var? Bu 

vəziyətdə nə vacib idi?” kimi sözlərlə əlilliyi olan insanı qınayaraq, 

ona rişxənd edirlər. 

- Ağsaqqal dəhşətsən ee. Başqa nə deyilməlidi ki? Bu şikəst insanın 

çöl... 

- Əlilliyi olan insanın! – Rasimin babası qətiyyətlə dilləndi. 

- Yaxşı, olsun əlil. Bu əlil insanın çöldə-bayırda nə işi var? Hava 

almaq istiyir? Eyni havadı dəə, otursun eyvanda istədiyi qədər 

hava alsın. Day bu vəziyyətdə bu qədər əziyyəti niyə çəkir? Təhsil 

almaq üçün desən, inandırıcı deyil. Evdə təhsil məktəbləri bunlara 

evlərində təhsil verir. İşləməklə bağlıdır desən, heç inandırıcı deyil. 

Bu dəqiqə qollu-qüvvətli sağlam insanlar iş tapmaqda çətinlik 

çəkirlər, əlil arabasında oturan biri nə işlə məşğul olacaq ki? Əgər 

darıxırlarsa, bunun üçün yüzlərlə kanalı olan televizor var, kitablar 

var. Mən hələ kompyüteri demirəm. İstədikləri qədər başlarını 

qatıb, vaxtlarını öldürmək üçün vasitələr var. Məncə bu insanlar 

sadəcə olaraq nə istədiklərini bilmədiklərinə görə küçəyə çıxaraq 

özlərinə əziyyət verirlər və onları qınayanlar haqlıdırlar. 

- Soruşursan ki, nə deyilməliydi? “Bu vəziyətdə nə vacib idi ki, çölə 

çıxmısan?” demək əvəzinə, “Yaxşı eləyib gəzməyə çıxmısan. 

Adam evdə oturduqca ürəyi sıxılır” demək lazımdır. bu yaxınlarda 

bir nəfərdən çox gözəl bir şüar  eşitdim: “Əlillərin qarşısında əngəl 

olma. Ya yol çək, ya yoldan çəkil!” Əgər hava eynidirsə, bəs sənin 

burda nə işin var? Eyvanda oturub hər gün gördüyün mənzərəni 

seyr edə-edə hava alardın da özün üçün. Sənin fikirləşdiyinin 

əksinə olaraq, əlilliyi olan insanlar nə elədiklərini çox gözəl bildikləri 

üçün cəmiyyət arasına çıxırlar. Mən çox sayda fiziki məhdudiyyətli 

insan tanıyıram ki, məşğul olduğu sahədə öz işinin peşəkarına 

çevrilib. Onlar fiziki məhdudiyyətlərini kompensasiya etmək üçün 

öz işlərində sağlam insanlardan bir baş üstün olmağa çalışırlar ki, 

buna görə də öz üzərlərində daha çox çalışırlar və özlərini məşğul 

olduqları sahədə daha çox inkşaf etdirirlər. Bunların arasında 

rəssam da var, mühəndis də, yazıçı da. Mənim bir tanışım görmə 

əngəlli olduğu halda 25 ildir ki, tarix müəllimi işləyir. Mən hələ 

idmançılardan danışmıram. Ümumiyyətlə isə fiziki məhdudiyyəti 

ola-ola uğur qazanan insanlar kifayət qədərdir. Tarixə nəzər 

salsaq, Əmir Teymur, Avraam Linkoln, Helen Keller və Van 

Bethoven kimi şəxsiyətləri görə bilərik. İndiki zəmanəmizdə isə 

Azərbaycanın fəxri İlham Zəkiyevin, bir ayağı olmadığı halda çox 

gözəl rəqs etməyi bacaran Hindistanlı Sudha Çandranın, dünyanı 

heyran qoyan fizik-nəzəriyyəçi, Böyük Britaniyalı Stiven Hokinqin, 

İistedadlı rəssam, türkiyəli Əşrəf Armağanın adlarını çəkə bilərəm. 

Məncə bu insanlar isti hava şəraitinə, torpağın və suyun 

olmamasına baxmayaraq, səhrada çiçək açmağı bacaran qızılgülə 

bənzəyirlər. Mümkünsüzü mümkün edə bildikləri üçün. Sənin kimi 

düşünən insanlarda əlil insanlara qarşı olan mənfi münasibəti, fikir 

və düşüncəni mütləq şəkildə dəyişmək lazımdır ki, bu 

kateqoriyadan olan insanlar ictimai yerlərdə və toplum arasında 

özlərini rahat hiss etsinlər. 

- Bu qədər insanın fikrini necə dəyişəcəksən? 

- Əlilliyi olan insanlara qarşı olan mənfi yanaşma tərzini dəyişmək 

üçün telekanallarda əngəlli insanlara həsr olunmuş xüsusi verlişlər 

təşkil edərək, bu insanların müsbət tərəflərini göstərmək və bu 

insanları cəmiyyətə düzgün şəkildə təqdim etmək lazımdır. Tək 

televiziyada deyil, radioda, qazetdə və internet səhifələrində əlilliyi 

olan insanlar barəsində məlumatverici və maarifləndirici məlumatlar 

yayımlamaqla bu insanların təbliğatına geniş şərait yaradılmalıdır. 

Orta məktəb müəllimləri həftədə heç olmasa 20 dəqiqə vaxt 

ayıraraq, şagirdlərə əlillik və əlil insanlar haqda məlumat 

verməlidirlər. Ali məktəb ocaqlarında tələbələrlə bu mövzu 

ətrafında mütəmadi müzakirələr aparılmalıdır. Əlilliyi olan insanlarla 

sağlam insanlar arasında tez-tez görüşlər təşkil edilməlidir. Əgər 

bunlar olarsa, yaxın gələcəkdə fiziki məhdudiyyətli insanlara qarşı 

münasibət indikindən qat-qat yaxşı olacaq. 

Söhbətin bu yerində əlil arabasında oturan insan onların yanından 

keçərkən ehtiyatsızlıq etdi və arxa təkərlərlərdən biri səkidən çıxaraq 

torpağın üstünə düşdü. Rasim dərhal “mən kömək edərəm” deyib, irəli 

qaçmaq istəyərkən, babası onun qolundan tutub saxladı. 

- Hara gedirsən? 

- Əlilliyi olan insanın arabasının təkəri torpağa düşüb. Arabadan 

tutaraq onu səkinin üzərinə qaldıracam. 

- O səndən kömək istədimi? 

- Yox. – Rasim çaşqınlıqla dilləndi. – Amma onun köməyə ehtiyacı 

var. 

Arabada oturan oğlan təkəri çox rahatlıqla səkinin üstünə çıxara bilsə 

də bunu etmədi və maraqla söhbəti dinləməyə başladı. 

- Mənim qəşəng nəvəm. – Baba aramla sözə başladı. – Əlilliyi olan 

insana kömək etmək istəyirsənsə, ilk növbədə öz köməyini təklif 

etməlisən. Sonra onun köməkliyi qəbul edib-etməyəcəyini 

gözləməlisən. Onun icazəsi olmadan və istədiyin şəkildə kömək 

edə bilməzsən. Bu ona zərər verə bilər. Əgər sənin köməyini qəbul 

etsə, ondan nəyi nə cür etməyi soruş və onun verdiyi təlimatlara 

əməl et. 

- Kömək etmək üçün də onun-bunun minnətini götürəcəyik? – Kök 

kişi yenə söhbətə qoşuldu. - Arabadı dəə, arxadan qaldırıb, bir az 

kənara çəkəcəksən. Buna görə icazə almaq lazımdır? 

- Bunu unutmaq olmaz ki, əlil arabası onun üzərində oturan insanın 

şəxsi əmlakıdır. Ondan istifadə edən şəxsin icazəsi olmadan əlil 

arabasından istifadə etmək, üzərinə hər hansısa yük qoymaq, onu 

yerindən tərpətmək, bir sözlə, ona toxunmaq olmaz. Əlil arabasını 

icazəsiz sürmək, onun üzərində oturan insanı özünün könlü 

olmadan bir yerdən başqa yerə aparmaq deməkdir ki, bu da 

ədəbsizlikdir. Bir daha təkrar edirəm. Əlilliyi olan insana kömək 

etmək üçün öncə soruşmaq, sonra da onun dediyi təlimatlara əməl 

etmək lazımdır. 

- Bəlkə heç o normal danışa bilmir? – Kök kişi adəti üzrə israr 

etməyə başladı. – Uşağın işini niyə çətinə salırsan? Qoy getsin 

köməyini eləsin. – Uşağa müraciətlə: - Get oğlum, get kömək elə. 

- Əgər əlilliyi olan insan çətinliklə danışırsa, onu axıra kimi səbrlə və 

diqqətlə dinləmək və öz fikrini sizə çatdırmasına imkan vermək 

lazımdır. Onun ifadə tərzinə düzəliş vermək və ya nitqini 

tamamlamaq ədəbsizlikdir. 

- Dəhşətsən ee ağsaqqal! 

- Bu hələ hamısı deyil. Əlil arabasında oturan biriylə söhbət edərkən 

elə dayanmaq lazımdır ki, o söhbət boyunca sizə aşağıdan-

yuxarıya baxaraq boynunu incitmək məcburiyyətində qalmasın və 

ən əsası sizin üzünüzü aydın şəkildə görə bilsin. Qulağı yaxşı 

eşitməyən biriylə söhbət edərkən, əl işarəsiylə onun diqqətini 

özünüzə cəlb edin və çalışın sözləri aramla və aydın şəkildə 

deyəsiniz. Qrup halında olan görmə əngəlli insanlarla söhbət 

edərkən, hər dəfə müraciət etdiyiniz şəxsin adını çəkməlisiniz. 

Yerinizi dəyişmişsinzsə, ona bu haqda məlumat vermək lazımdır ki, 

boşluqla danşmaq məcburiyyətində qalmasın. Hər hansısa bir 

əşyayın yerini görmə əngəlli insana deyəndə, dəqiq ifadələrdən 

istifadə etmək lazımdır. Məsələn, “Ehtiyatlı ol. Qarşıda pilləkən var” 

demək əvəzinə, “Ehtiyatlı ol. Səndən üç addım irəlidə pilləkən var” 

demək lazımdır. – Nəvəsinə müraciətlə: - Get kömək elə ağıllı 

balam. Amma dediklərimi unutma! 

Rasim əlil arabasında oturan oğlana yaxınlaşdı: 

- Salam əmi. Arabanızın təkərini səkiyə qaldırmağa sizə kömək edə 

bilərəmmi? 

- Əlbəttə. – Əlil arabasında oturan oğlan səmimiyyətlə dilləndi. – 

Adın nədir sənin? 

- Rasim. 

- Mənim isə adım Samirdir. Buyur, kömək elə. 

- Bunu necə eləsəm sizin üçün uyğun olar? 

- Arabanın arxasındakı qulplardan tutub, azca yuxarı dart və irəli 

itələ. Çalış, ehtiyyatlı ol. Əlil arabası çox tez sürət götürür. Əgər 

kimisə əlil arabasında aparırsansa, çalış sürətlə sürmə. Əgər 

sürətlə sürərkən arabanı qəfil döndərsən və ya saxlasan, onun 

üzərində oturan adam müvazinətini itirərək, yıxıla bilər. 

Rasim arabanı səkinin üzərinə çıxarıb soruşdu: 

- Yenə nə isə lazımdır? 

- Al bu pulu, mənə su al gətir. 

Rasim “Yaxşı” deyərək, su almağa getdi. Arabada oturan oğlan 

Rasimin babasına yaxınlaşıb dedi: 

- Salam dayı. İlk öncə sizə təşəkkür etmək istəyirəm. Kaş ki, hər kəs 

sizin kimi öz övladlarına və nəvələrinə bu cür nəsihətlər verəydi. 

Belə olsaydı, bizim də canımız hər addımbaşı təhqir olunmaqdan 

qurtarardı. Kimi uca səslə “İraq olsun” deyir, kimi nümayişkaranə 

şəkildə qulağını çəkir, kimisi öz uşağını bizimlə qorxudur, kimisi də 

kömək etmək istəyərkən nəyi necə eləyəcəyini bilmədiyinə görə 

bizi daha da pis vəziyətə salır. Bu günləri nəinki öz övladına 

nəsihət verən, özünün belə bu məsələlər barəsində məlumatı olan 

insanların sayı çox təəssüf ki, nəzərə çarpacaq dərəcədə azdır. 

- Köməyə görə etiraz etməyiniz mənə qəribə gəlir. – Kök kişi dilləndi. 

– Kimsə sizə yaxşılıq etmək istəyirsə, niyə “çox sağ ol” demək 

əvəzinə, narazılıq eliyirsiniz? 

- Bu gün sağlam insanlar da bir-birilərinə yardım edirlər və 

yardımlaşmaq çox gözəl bir şeydir. Fiziki vəziyyətindən asılı 

olmayaraq, ehtiyacı olan hər bir adama imkan daxilində kömək 

etmək bir insanlıq borcudur. Lakin köməyi necə edəcəyini 

bilməlisən. Kömək edərkən etikadan kənara çıxmaq və ya qarşı 

tərəfə zərər vermək olmaz. Təsəvvür edin ki, bərk susamısınız və 

bir nəfərdən bir stəkan su istəyirsiniz. Həmin adam isə suyu 

stəkana tökərək sizə uzatmaq əvəzinə, məcburi halda sizin 

ağzınızı açaraq, suyu boğazınıza tökməyə çalışır. Öz aləmində 

sizə kömək etmək istəyir ki, susuzluğunuz yatsın. Amma sizə qarşı 

necə ədəbsizlik etdiyini və sizə zərər verdiyini dərk etmədən sizə 

irad tutur ki, “Sənə heç yaxşılıq yoxuymuş ki. Budur çox sağ olun?” 

Təəssüf ki, bu gün bir çox sağlam insanın əlilliyi olan isanlara 

göstərdiyi kömək təqribən buna bənzəyir. 

- Yaxşı, bəs necə kömək etmək lazımdır? – Kök kişi fikirli halda 

soruşdu. – Necə eləmək lazımdır ki, ürəyinizcə olsun? 

- Köməyin edilmə qaydası şəraitə, əlilliyin növünə və ağırlıq 

dərəcəsinə görə dəyişir. Əlil arabasından istifadə edən insanlara 

necə kömək etmək lazım olduğunu dayı çox gözəl izah elədi. 

Görmə əngəlli insanlara kömək edərkən onun əlindən tutub, zorla 

arxanızca çəkmək olmaz. Ona harada olduğunu təsvir etmək və 

maneələrə çatdıqca (pilləkən, gölməçə, çökək yerlər, qapı, səki, 

ağac, dirək, hər hansısa bir əşya, və sairə) onu xəbərdar etmək 

lazımdır. 

Rasim suyu gətirib oğlana verdikdən sonra bir kənarda dayanaraq, 

onları dinləməyə başladı. Əlil arabasında oturan oğlan sudan bir neçə 

qurtum içib sözünə davam etdi: 

- Əslində mən başqa məsələyə də toxunmaq istəyirəm. Barmaqlarım 

tam açılmadığı və nisbətən zəif olduqları üçün mən butulkanın 

qapağını dişimlə açdım və butulkanı ağzıma hər iki əlimlə apardım. 

Bütün bu proses boyunca Rasim gözlərini qırpmadan məni seyr 

etdi. Mən başa düşürəm ki, Rasimin yaşı azdır və bu qeyri-ənənəvi 

hərəkət ona təəcüblü gəldiyi üçün – yəni ki, həyatında ilk dəfə belə 

bir şeylə qarşılaşdığı üçün qeyri-ixtiyari olaraq, maraqla məni 

izləyirdi. Əslində isə bunun özündə də etika kodeksi var və hər kəs 

bunları da bilməlidir. Təbii ki, fiziki məhdudiyyəti olan insan hər 

hansısa bir hərəkəti qeyri-ənənəvi üsulla etdikdə bu ətrafdakılara 

qəribə gəlir və onların diqqətini cəlb edir. Amma bu, əlilliyi olan 

insanlarda çox güclü kompleks hissi yaradır və onlar gördükləri işi 

yarımçıq saxlamağa məcbur olurlar. Məsələn, əlilliyi olan insan 

barmaqlarını tam istifadə edə bilmədiyi üçün çörəyi iki əlinin içində 

tutaraq ağzına apara bilər və ya mənim kimi butulkanın ağzını 

dişləri ilə aça bilər. Belə hallarla qarşılaşan insanlardan tələb 

olunan ilk şey budur ki, bu cür situasiyalarla qarşılaşdıqda davamlı 

olaraq bir neçə dəqiqə əlilliyi olan insana dayanıb baxışlarını 

zilləməsin. Çünki bu zaman əlilliyi olan insan bütün diqqətlərin 

onun üzərində olduğunu görərək, utandığından həmin hərəkətini 

yarımçıq saxlayır və ya bir daha təkrar etmir. Məsələn, yeməyi 

qeyri-ənənəvi üsulla yeyən fiziki məhdudiyyətli insan sizin 

baxışlarınızdan kompleksə düşərsə, ac olsa belə, yeməyini 

yarımçıq saxlayacaqdır. Bu cür hallar kifayət qədərdir və xeyli 

sayda misal gətirmək olar. Əlilliyi olan insanlar bir çox hallarda 

ənənəvi hərəkət üsullarından istifadə edə bilmədiklərinə görə, 

həmin hərəkətləri bacardıqları və öz fiziki vəziyyətlərinə 

uyğunlaşdırdıqları hərəkətlərlə əvəz edirlər. Ətrafdakı insanlar bu 

cür hallara soyuqqanlı yanaşmalı və bunda qeyri-adilik axtarmaq 

əvəzinə, istənilən çətin vəziyyətdə bir yol taparaq, öz ehtiyacını 

ödəməyi bacaran bu cür insanları təqdir etməlidirlər. 

- Əlilliyi olan insanlarla davranış da, ünsiyyət də, hətta kömək etmək 

belə, xüsusi qaydalar tələb edir. – Kök kişi dilləndi. – Bunların 

hamısını mənimsəmək, yadda saxlamaq bir tərəfə, bunların 

hamısına tam dəqiqliklə əməl eləmək bir az müşkül məsələdir. 

Ümid edirəm, əlilliyi olan insanlar da bunu nəzərə alacaq və hər 

xırda şeyə görə sağlam insanları günahkar çıxardaraq bizlərdən 

inciməyəcəklər. – Üzünü Rasimin babasına tutaraq: - Artıq gecdir, 

mən getməliyəm. Amma getməmişdən qabaq sənə son bir sual 

vermək istəyirəm. 

- Buyurun. 

- Samiri başa düşdüm. Vəziyyəti haqda olan məsələlər barəsində 

məlumatlı olmağı təbiidir. Bəs sən bu qədər məlumatı necə əldə 

eləmisən? Bircə demə ki, bu həyat təcrübəndən irəli gəlir. Sənin 

yaşında 200 ağsaqqalı danışdırsaq, yenə də bu qədər məlumat 

toplaya bilməzdik. 

- Təbii ki, yaşıma görə həyatdan çox şey öyrənmişəm. Amma əlilliyi 

olan insanlarla bağlı məlumatlı olmağımın səbəbi əlillik faktoru üzrə 

ixtisaslaşmış Qeyri Hökumət Təşkilatının sədri olmağımdır. 

-  Mən getdim. Salamat qalın. 

- Rasim hazırlaş, biz də gedək. Artıq gecdir. 

Onlar Samirlə sağollaşıb, oradan ayrıldılar. Rasim yolboyu parkda 

eşitdikləri barədə düşünürdü. Sabah, onun gəzməyə getdyini bilən sinif 

yoldaşları ona zooparka gətirilən yeni heyvanlar barəsində və oynadığı 

yeni müasir oyunlar haqda xeyli suallar verəcəklər. Amma o tamamilə 

başqa və hər uşağın bilməli olduğu məsələlər haqqında danışacaq. 

Tamamilə, başqa məsələlər haqqında. 

ƏLİLLİK VƏ ÖZÜNÜ İNKŞAF 

 

Çox sayda əlilliyi olan şəxs özünü inkşaf etdirmək istəyir. Gözəl həyat və 

uğurlu karyera qurmağı arzulayır. Həm özünə, həmi də ətrafına faydalı 

ola biləcək işlər görmək istəyir. Ən bəsit halda, pul qazanaraq digər 

insanlara möhtac qalmaqdan xilas olmağa çalışır. Lakin məlumatsızlıq və 

təcrübəsizlik ucbatından nə edəcəyini bilmir. Hardan başlayacağını, necə 

başlayacağını bilmir. Fiziki məhdudiyyətli şəxslər düşünür ki, mən özümü 

necə inkşaf etdirim ki qarşımda çox sayda əngəl var. Fiziki problemlərim 

var, maddi durumum qənaətbəxş deyil, küçələrdə infrastruktur yox, 

nəqliyyatdan istifadə çox çətindir, iş yerlərində şərait müyəssər deyil. 

Mən sadəcə olaraq 10 sm-lik bir səkini keçə bilmirəmsə, bu 10 sm-lik 

baryer mənə Çin səddi kimi görünürsə necə inkşaf edib, yüksək nəticələr 

qazana bilərəm? Uğurlu karyera haqda necə düşünə bilərəm? Qarşıma 

necə böyük hədəflər qoya bilərəm ? Bu qədər əngəlin fonunda necə uğur 

qazana bilərəm? Əlilliyi olan insanların böyük bir hissəsi bu suallara 

cavab tapa bilmədiyi üçün məhdud çərçivədə və ətrafdakılardan asılı 

vəziyyətdə yaşayır və arzularını, xəyallarını, istəklərini qəlbində boğmağa 

məcbur qalır. Əslində isə istənilən fiziki vəziyyətdə, maddi durumda və 

uyğunsuz mühitdə uğur qazanmaq, karyera qurmaq, iş sahibi olmaq, 

maddi qazanc və şöhrət əldə etmək mümkündür. İnanmırsınız? Buyurun, 

sonadək oxuyun. Yadda saxlayın, istifadə edin, faydasını görün. 

UĞURLU  KARYERA 

 

Deyirlər sevgi əngəl tanımır. Lakin təkcə sevgi deyil savad, elm, istedad 

da əngəl tanımır. Əgər bir insan bacarıqlıdırsa istənilən fiziki vəziyyətdə, 

nə qədər problemlə qarşılaşır-qarşılaşlsın, qarşısına qoyduğu məqsədə 

çatacaq. Evdə oturub gələcək üçün plan hazırlamaq, xəyal qurmaq çox 

asandır. Lakin bu planı həyata keçirtməyə cəhd etmək, arzuları 

reallaşdırmağa çalışmaq isə tamam başqa bir şeydir. Xəyalını 

qurduğunuz həyatı yaşamaq istəyirsinizsə hərəkətə keçməlisiniz. 

Məqsədinizə çatmaq üçün nədənsə başlamalısınız. Uğurlu kayrera 

qurmaq üçün sabahı gözləməyin. Bu gündən fəaliyyətə başlayın. 

Unutmayın ki hər bir işi vaxtında görmək, problemləri vaxtında həll 

etmək, baryeri vaxtında aşmaq lazımdı. Vaxtında aşmasan baryerin bu 

tərəfində də qalacaqsan. Edə bilmədiyiniz bir şey varsa ruhdan düşmək 

əvəzinə cəhd edin. Əgər bir işi başqaları kimi edə bilmirsinizsə, öz 

üsulunuzu tapın. İnsan əzmkar olmalıdır. Gələcəyini yaratmağa 

çalışmalıdır. Məqsədiniz özünüzə əlçatmaz görünə bilər, lakin əlinizi 

ağdan qaraya vurmadan bir şeyə nail ola bilməyəcəksiniz. Gələcəyinizi 

xəyalınızda canlandırın, nə etmək istədiyinizi dəqiqləşdirin, 

əsaslandırılmış plan hazırlayın və qətiyyətlə işə başlayın. Addım-addım 

yüksələcəyinizi, irəli gedəcəyinizi görəcəksiniz. Hədəfinizə çatmağa 

mane olan və öhdəsindən gələ bilməyəcəyinizi düşündüyünüz 

problemlər, çətinliklər, maneələr bəlkə də sizin düşündüyünüz qədər də 

çətin deyil. Unutmayın ki, karyera və təlaş bir arada ola bilməz. Sakit 

olmağınız və problemin həlli yollarına doğru addımlar atmağınız lazımdır. 

Məşğul olmaq istədiyiniz iş haqqında bacardığınız qədər çox məlumat 

toplamağa çalışın. Bu məqsədlə mütəxəsislərdən və internetdən 

faydalanın. Yeni məlumat, qaynaq və təcrübələri hər zaman 

dəyərləndirin və yararlanın. Hədəf və ya arzunuz ilə bağlı hər şeyi 

öyrənin, oxuyun, araşdırın, dinləyin və təcrübədən keçirin. Bunu da 

unutmayın ki hər şey 100 faiz planlaşdırdığınız kimi olmayacaq. 

Qarşınıza yeni-yeni və gözlənilməz problemlər, çətinliklər çıxacaq. 

Planınızda dəfələrlə düzəlişlər, yeniliklər edəcəksiniz. Lakin bütün 

bunların sizi yolunuzdan döndərməsinə, məqsədinizdən 

uzaqlaşdırmasına imkan verməyin. Qarşınıza qoyduğunuz hədəfə gizli 

xəzinə kimi baxın. Hədəfinizə çatmaq üçün tərtib etdiyiniz planı gizli 

xəzinənin xəritəsi kimi görün və düşünün ki bu plan tam olaraq 

reallaşdıqda siz böyük bir xəzinə tapacaqsınız və saysız-hesabsız qızıl 

və digər bahalı daş-qaşa sahib olacaqsınız. Biliyinizi və peşə bacarığınızı 

daimi olaraq inkşaf etdirin, təkmilləşdirin. Performansınızı yüksəltmək 

üçün daim öz üzərinizdə çalışın. Daim yeni fürsətlər, yeni qazanc yolları 

axtarın. Tənbəllik etməyin. Fərasətli olun, özünüzə inanın. Ətrafınızdakı 

dünya haqqında davamlı öyrənməyə davam edin və əsla dayanmayın. 

Sizi maraqlandıran şeylər haqqında oxuyun, dinləyin və araşdırın. 

İstədiyinizi əldə etmək üçün işinizi şansın öhdəsinə buraxmağınız heç də 

məntiqli deyil. Əlilliyim var deyib bu həyatdan küskün olmağa ixtiyarınız 

yoxdur. Bu həyatda sizə yaşamaq şansı verilib. Necə yaşamaq seçimi 

isə sizin ixtiyarınızdadır. Əgər əlilliyinizlə barışsanız yaşamaq və 

yaratmaq sizin üçün daha asan və rahat olacaq. Fiziki məhdudiyyətinizə 

imkan verməyin ki, sizi xoşbəxt yaşamaqdan məhrum etsin. Hər kəsə və 

hər şeyə inad arzularınızı reallaşdırın. “Sən bacara bilməzsən”, “sən 

hara, bu iş hara”, və s. kimi ifadələrin hər birini beyninizdən çıxardın. 

Kimdənsə nəsə gözləməyin. Nə yardım, nə qayğı, nə sevgi, nə ümid, nə 

dəstək. Heç kimə ağız açmayın. Özünüzə güvənin, özünüzdən yapışın, 

öz bazanızı doldurun. Oradan istifadə edin. Ağaca budaq yox, budağa 

qonan Göyərçin olun. Bilin ki budaq qırılsa belə, sizi “ağac” deyil, 

güvəndiyiniz qanadlarınız xilas edəcək. Fərqi yoxdur, hansı peşəyə 

yiyələnmək, hansı işlə məşğul olmaq istəyirsiniz. Önəmli olan qarşınıza 

qoyduğunuz məqsədə çatmaq üçün onun uğrunda inadla, səbrlə, ağılla, 

inamla və intizamlı mübarizə aparmaqdır. Unutmayın ki qarşınıza böyük 

hədəflər qoysanız əngəllər sizə mane olmayacaq. Əgər qarşınıza 

məqsəd qoymasanız iş həyatınızda uğur qazana bilməzsiniz. Nə 

istədiyinizi və hara getdiyinizi bilməsəniz heç bir şey əldə edə 

bilməzsiniz. Zamanı düzgün dəyərləndirin. Vaxtdan düzgün istifadə edə 

bilsəniz uğur qazanacaqsınız. Siz onsuzda hal-hazırda heç bir iş 

görməməklə vaxtınızı boş yerə itirirsiniz. Uğur qazanmaq üçün 

motivasiya çox əhəmiyyətlidir. Bir vərəqdə gələcəyinizi yazın. Gələcəkdə 

görmək istədiyiniz işi, yaşamaq istədiyiniz yeri və sahib olmaq 

istədiklərinizi yazın. Özünüzü haralarda görməyiniz çox vacibdir. Xəyalını 

qurduğunuz həyat və iş üçün bütün mümkün imkanları taparaq, istiifadə 

etməyə çalışın. Ənənəvi üsullardan istifadə etməklə bərabər, yeniliklər 

etməyi də unutmayın. Yaradıcı və rəngarəng işlər görmək lazımdır. Buna 

görə də yeniliklər edə biləcək, özünüzü dəyişdirə və təkmilləşdirə biləcək 

qədər cəsur olun. Cəsarətli olsanız uğur qazanacaq və həyatınızı 

yaxşılığa doğru dəyişəcəksiniz. Özünüzə inanın, iradəli, cəsarətli olun və 

istədiyiniz nəticəni əldə edin. Özünüz üçün mükafatlar müəyyənləşdirin. 

Hədəfinizə nail olduqda və ya kiçik də olsa bir nailiyyət qazandığınız 

zaman özünüzü mükafatlandırın. Çox çalışdınız və buna layiq oldunuz. 

Unutmayın ki İşlərin yolunda getmədiyi, özünüzü pis hiss etdiyiniz günlər 

də olacaq. Əsas odur ki problemləri dərd etməyin, həll edin. Əgər Bu gün 

bilik və bacarığınızı artırmağa başlasanız, 6 ay sonra bacara biləcəyiniz 

və arzuladığınız bir çox şeyə sahib olacaqsınız. Hansısa bir işdə uğur 

qazanmağın düsturu da çox sadədir əslində 1.Qarşına bir məqsəd qoy  

2.Məqsədinlə bağlı geniş məlumat topla 3.Məqsədə çatmaq üçün 

məntiqli və savadlı plan tərtib et 4.Planın icrasına başla. 

Rasim Məmmədov, İlham Məhərrəmov, Amid Həsənquliyev, Aqil 

Məmmədov, Mətanət Qüdsi, Nərmin Hümbətzadə, Cavad və Qubad 

Qasımov qardaşları, Asif Qasımov, Aybəniz Nəsirova, Bəhruz Mirzəyev 

və adını yazmadığım yüzlərlə əlilliyi olan insanlar da sizin qarşılaşdığınız 

əngəllərlə, problemlərlə, çətinliklərlə qarşılaşırlar. Ancaq sizdən fərqli 

olaraq bu insanların həyatı sizinki kimi yalnız əngəllərdən və 

baryerlərdən ibarət deyil. Onlar öz savadları ilə, bacarıq və istedadları ilə, 

qətiyyət və əzmkarlıqları ilə, yüksək insani keyfiyyətləri ilə böyük hörmət 

və rəğbət qazanmışlar. 

P.S İstəyirəm ki əlilliyi olan şəxslər əngəlləri əngəl kimi görməsinlər. Bir 

probemlə qarşılaşdıqda “Ok, mənim problemim var” deməsinlər. Həyata 

fərqli baxsınlar. Daha pozitiv, daha nikbin baxsınlar. Yalnız irəliyə doğru 

can atmaq istəsinlər. Yerlərində saymasınlar. Ümid edirəm məhs belə də 

olacaq. 

 

 

 

 

 

 

 

 

 

 

 

http://www.kitabxana.net/


www.kitabxana.net Milli Virtual-Elektron Kitabxananın təqdimatında 

          Samir İmanov.                           Arzularımın rəqsi  50 
 

 

MANEƏ YOX, PUL QAZAN 

 

Əlilliyi olan şəxslərin inkşafına mane olan, onların karyera və uğur 

qazanmalarının qarşısını kəsən əsas maneələrin insanların mənfi 

münasibəti və ya yararsız infrastruktur kimi xarici amillər olduğunu 

düşünsək də, ən əsas maneələr əlilliyi olan şəxslərin daxili dünyasında 

və psixologiyasındadır. Bəs bu maneələr nədir və onları necə aşmaq 

olar? 

İlk öncə bundan başlayaq ki, əlilliyi olan insanların məqsədləri və 

hədəfləri olmur. Kim olmaq istəyirlər ? Nə işlə məşğul olmaq istəyirlər ? 

Hansı uğur və nailiyyətlətri qazanmaq istəyirlər ? Ümumiyyətlə nə isə 

etmək istəyirlərmi ? 

İkincisi budur ki, bəhanələrin arxasında gizlənməyə çalışırlar. Fiziki 

imkanım yoxdur. Pulum yoxdur. Biliyim, savadım yoxdur. İnfrastruktur 

müyəssər deyil. Mənə kömək edəcək, dəstək olacaq insanlar yoxdur. 

Cəmiyyət məni qəbul etmir. Tipik insanlarla rəqabət apara bilmərəm. 

Qanunda boşluqlar var. Bəxtim gətirmir. 

Üçüncü əngəl qorxudur. İtirməkdən qorxurlar. Uğursuzluqdan qorxurlar. 

Ətrafdakı insanların qınağından qorxurlar. Komfort zonasından 

çıxmaqdan qorxurlar. Utanmaq və pis vəziyyətdə qalmaqdan qorxurlar. 

İstənilən növ etiraz və tənqiddən qorxurlar. Digərlərinin sevgi, hörmət və 

dəyərini itirməkdən qorxurlar və bu və bu kimi qorxular isə əlilliyi olan 

insanı ömür boyu ətalətdə saxlayır. 

Bəs bu əngəlləri keçmək üçün nələr etmək lazımdır? Əziz dostlar, 

Özünüzə böyük bir siyahı hazırlayın.  

Həyatınızdakı çatışmazlıqların siyahısını tututun: 

1. Məqsədlərinizin, arzularınızın, xəyallarınızın siyahısını tutun.  

2.Məqsədinizə nail olmaq, arzunuza çatmaq üçün lazım olan bilik və 

bacarıqların siyahısını tutun.   

3. Köməyinə ehtiyac duyduğunuz insanların siyahısını tutun  4.etməli 

olduğunuz işlərin siyahısını tutun. 

 5. Dərhal əməli fəaliyyətə keçin. 

 Sabaha saxlamayın. Yubanaraq dəyərli vaxtınızı oğurlayırsınız. 

Ömrünüzdən gedir.  Məqsədinizlə bağlı hər gün ən azı bir iş görün. Bir 

ayın tamamında məqsədinizə doğru 30 addım yaxınlaşmış olacaqsınız. 

Əgər 50 seriallıq seriala baxmaq yerinə 50 sənədli filmə baxsanız 

potensialınızı 50 qat artırmış olursunuz. Və ya 50 saat telefonda oyun 

oynamaq əvəzinə 50 saat kitab oxusanız potensialınızı 50 qat artırmış 

olarsınız 

Messiylə ronaldonun müzakirəsinə və ya makiyaja sərf etdiyiniz zamanı 

düşünün. Vaxtınızı özünüz hədər xərcləmisiniz, heç kim onu sizdən 

almayıb. 

Həyatınızdakı uğursuzluqlarda insanları, cəmiyyəti, dövləti, şəraiti 

günahlandırmaq iradənizi xəiflədir və xarakterinizi məhv edir. Siz 

diqqətinizi uğur qazanmaq üzərində cəmləşdirmək əvəzinə bəhanələr 

axtarmaqla məşğul olursunuz. Unudursunuz ki Həyatınızdakı hər bir 

şeyə görə özünüz cavabdehsiniz və əlil olmağınız sizi məsuliyyətdən 

azad etmir. Bir işi başlayaraq onu sona çatdırmüq güclü iradə və daxili 

intizam tələb edir. İradəli olun, qətiyyətli olun, dözümlü olun, inadkar 

olun, işgüzar olun, tənbəl olmayın. Seriallar maraqlı və həyacanlı deyil. 

Onu özünüzdən uydurursunuz və baxmasanız heç nə itirmirsiniz. 

Oyunlar da maraqlı və cazibədar deyil. Onu da özünüzdən 

uydurmusunuz və oynamasanız heç nə itirmirsiniz. Futbol matçları, film 

və seriallar, oyunlar tənbəlliyinizin ən yaxın dostları və uğursuz 

həyatınızın ən böyük səbəbkarlarıdırlar. Görməli olduğunuz işlər isə 

vacibdir, mütləqdir, əhəmiyyətlidir. Rahat yaşamaq, xoşbəxt yaşamaq, 

sevdiyiniz insanlara faydalı olmaq və arzularınızın bir çoxunu 

reallaşdırmaq üçün işləməlisiniz, mübarizə aparmalısınız, məqsədinizə 

doğru irəliləməlisiniz. Bu məqsəd isə ya mövcüd bilik və bacarığın 

təkmilləşdirmək ya da yeni bilik və bacarığa yiyələnmək ola bilər. 

Özünüinkşaf dedikdə də məhs bu nəzərdə tutulur. Əgər son iki ildə heç 

bir uğur qazanmamısınızsa demək ki son iki ildə öz üzərinizdə işləyib 

potensialınızı artırmamısınız, hansısa bacarığa yiyələnməmisiniz və ya 

mövcüd bacarığınızı təkmilləşdirməmisiniz. Əgər indi fəaliyətə 

başlamasanız növbəti iki ili də boşa vermiş olacaqsınız ki, bu çox böyük 

itgidir. Oxuyun, öyrənin, praktika keçin, təkmilləşdirin, tətbiq edin, 

bəhrəsin görün. Hər hansısa bilik və bacarığa yiyələnmək üçün cəmi bir il 

vaxt lazımdır. Əldə etdiyiniz bilik və bacarığın bəhrəsini və uğurlarını isə 

ömür boyu görün. 

ÖZÜNLƏ FƏXR ET 

 

Biz hər zaman bizi əhatə edən mühitin müxtəlif təsirlərinə məruz qalırıq. 

Bu təsirlərdən biri də ətrafımızdakı insanların bizim haqda olan 

düşüncələridir. Məhs buna görə də qınaq və lağ obyekti olmamaq üçün 

mütəmadi olaraq ətrafımızdakı insanlarla hesablaşmağa məcbur oluruq. 

Ətrafımızdakı insanların kinayəli baxışlarından, tikanlı və atmacalı 

sözlərindən qorunmaq instinktimiz isə "Kompleks" adlanır. Kompleks 

hissinin təməlində qorxu və utancaqlıq hissləri durur. Auditoriya 

qarşısında danışmaqdan utanırsınızsa, xarici görüşünüzdən 

narazısınızsa və ya işinizin alınmayacağından qorxursunuzsa deməli siz 

kompleksli insansınız. Kompleks elə bir hissdir ki insan müəyyən fiziki və 

psixoloji çatışmamazlğını əsas tutub, başqalarından pis olduğunu 

düşünür. Kompleksin yaranma səbəbləri müxtəlif olduğu kimi, ondan 

xilas olmağın yolları da müxtəlifdir.  

Əgər kimdənsə soruşsaq ki, ”Özünlə fəxr edirsənmi?” Cavab verəcək ki, 

”Əlbəttə”. Əslində isə bu belə deyil. Hər insanın bir kompleksi var. Kimi 

köklüyündən utanır, kimi də boyunun balaca olmasından. Bir başqası da 

maddi vəziyətinin aşağı olmasını özünə dərd eləyir. Özü ilə həqiqətən 

fəxr edən insan nə çəkisindən utanmaz, nə də boyunun ölçüsündən. Nə 

dərisinin rəngini özü üçün dərd etməz, nə də maddi vəziyətini. Nə fiziki 

vəziyətinə görə dərd çəkməz, nə də yaşayış tərzinə görə. Kompleks hər 

bir insanda olsa da, fiziki məhdudiyəti olan insanlarda bu məsələ daha 

çox nəzərə çarpır. Əlil insanların bir çoxun narahat edən sual budur ki 

”Görəsən sağlam insanlar məni gördükdə nə düşünürlər ?”. Buna görə 

də əlilliyi olan insanların çox hissəsi evdən bayıra nadir hallarda çıxırlar. 

Kompleksi olan fiziki məhdudiyyətli insanlar ictimai yerlərdə və ya 

insanlar arasında olarkən sərbəstlikdən tamamilə imtina edib, hər bir 

hərəkətlərinə nəzarət edirlər. Onlara elə gəlir ki etdikləri hər bir hərəkət 

başqalarına pis görsənir. Buna görə də az və sistemli şəkildə hərəkət 

etməyə çalışırlar. Bu məsələdə əlilliyi olmayan insanların da üzərinə 

böyük məsuliyyət düşür. Onlardan tələb olunan budur ki, fiziki 

məhdudiyyətli bir insan gördükdə sürəkli olaraq bir-neçə dəqiqə onu 

diqqətlə süzməyin. Onun haqqında danışarkən çalışın elə cümlələr 

seçəsiniz ki dedikləriniz onun xətrinə dəyməsin. Əgər onun xətrinə 

dəymək niyyətiniz olmasa belə, unutmayın ki əlilliyi olan insanların qəlbi 

çox kövrək olur. Əlilliyi olan insanlar, onlara qarşı edilən hər bir hərəkətə 

və deyilən hər bir sözə qarşı çox həssas yanaşırlar. Əgər əlil arabasında 

oturmuş bir insan səkini keçə bilmirsə ”Bu vəziyətdə nə vacib idi ki çölə 

çıxmısan?” demək yerinə, səkini keçməkdə ona köməklik göstərərək 

”Yaxşı eləyib gəzməyə çıxmısan. Adam evdə oturduqca ürəyi sıxılır” 

deyin. Təbii ki fiziki məhdudiyyəti olan insan hər hansısa bir hərəkəti 

qeyri-ənənəvi üsulla etdikdə, bu ətrafdakı insanlara qəribə gəlir və 

onların diqqətin cəlb edir. Deyək ki, barmaqlarını tam şəkildə aça 

bilməyən bir insan çörəyi iki əllə götürərək ağzına aparır və onun bu 

hərəkəti süfrə arxasında əyləşən digər insanların diqqətini cəlb edir və 

hərəkət məhdudiyyəti olan insan da bütün diqqətlərin onun üzərində 

olduğunu görərək, utandığından bir daha çörəkdən istifadə edə bilmir və 

yeməyinin qalan hissəsini çörəksiz yeməyə məcbur olur. Bu cür hallar 

kifayət qədərdir və xeyli sayda misal gətirmək olar. Əlilliyi olan insanlar 

bir-çox hallarda ənənəvi hərəkət üsullardan istifadə edə bilmədiklərinə 

görə həmən hərəkətləri, bacardıqları və öz fiziki vəziyyətlərinə 

uyğunlaşdırdıqlar hərəkətlərlə əvəz edrlər. Məsəl üçün, stəkanı 

ağızlarına apara bilmədikləri üçün, başlarını stəkana tərəf əyillər və ya 

düyməni dişləri ilə açırlar. Unutmayın ki hərəkət məhdudiyyəti olan 

insanlar hər hansısa bir işi qeyri-ənənəvi üsulla edərkən diqqət 

mərkəzində olduqlarını bildikləri anda utandıqları üçün işlərini yarımçıq 

saxlamağa məcbur olurlar ki bu onlar üçün əlavə problem yaradır. 

Ətrafdakı insanlar, bu cür hallara soyuqqanlı yanaşmalı və bunda qeyri-

adilik axtarmaq əvəzinə, istənilən çətin vəziyyətdə bir yol taparaq öz 

ehtiyacını ödəməyi bacaran bu cür insanları təqdir etməlidirlər. Əziz fiziki 

məhdudiyyətli insanlar, unutmayın ki sizlər insansınız. Atlara yerişinə və 

qaçışına, ceyrana isə gözəlliyinə görə qiymət verilirsə. Bunu bilin ki 

insana da ən əsas dərin düşüncəsinə, biliyinə, insanlığına, təmmiz 

vicdanına, ləyaqətinə və şərəfinə, gözəl tərbiyəsinə, ALLAH sevgisiylə 

dolu imanına və dünyagörüşünə görə qiymət verilir. Siz bunlara sahib 

olduqdan sonra heç kim sizin xarici görünüşünüzə fikir verməyəcək. 

Toplum arasında sıxılmağınıza və və özünüzə ciddi şəkildə nəzarər 

etməyinizə ehtiyac yoxdur. Sərbəst olun və həyatı bütün gözəllikləri ilə 

yaşamağa çalışın. Kimsə sizi bu vəziyyətinizdə qəbul etmirsə bu onun öz 

problemidir. Bunu da unutmayın ki hər bir insanın dərdi var. Küçədə 

gedərkən rastlaşdığınız insanların heç də hamısı sağlam, varlı, ağıllı, 

xoşbəxt, tərbiyəli, həyatından razı insanlar deyillər. kiminin ürəyi xəstədir, 

kiminin böyrəyi yoxdur. Kimi normal şəkildə dolandıra bilmədiyinə görə 

övladının üzünə baxmağa utanır, kimi də gənc yaşında olan bir yaxınını 

itirib. Kimi aldadılaraq var-dövlətindən məhrum olub, kimi də zərərli 

vərdişlərlə məşğul olur. Sizi əmin edirəm ki kompleks hissi yalnız 

özünüzdədir, beyninizdə-yəni ki düşüncənizdədir. Əslində isə ətrafınızda 

olan insanların sizə qarşı olan münasibəti heç də düşündüyünüz kimi 

deyil. İnsanların çox böyük bir hissəsi sizi sevir və sizə hörmətlə yanaşır. 

Sizi əmin edirəm ki əgər özünüzdə cəsarət tapıb cəmi bir-neçə dəfə 

ictimai yerlərə və insanlar arasına çıxsanız bu kompleks hissini 

üzərinizdən birdəfəlik atacaqsınız. Bu mövzu barədə çox şey yaza 

bilərdim. lakin, mən bunun yerinə sizlərə ”hədəfdəki insan” əsərindən 

kiçik bir parça təqdim edirəm. 

     *** *** *** 

Akif həkim gedəndən sonra Samir oğlana yaxınlaşıb yanında oturdu: 

- Hə əzizim, belə – belə işlər. Adın nədir sənin? Neçə yaşın var? 

- 19 yaşım var. Adım Natiqdir. 

- Niyə müalicədən imtina edirsən? 

- Mənim boyum cəmi 135 santimetrdir, müalicə edə bilirlərsə, qoy 

boyumu artırsınlar. Yoxsa ki, yapışıblar topuğumdakı əyrilikdən. Oranı ki, 

heç kim görmür. Mənim əsl qüsurum boyumun balaca olmasıdır. Bunu 

hər yerdə, hər kəs görür. Bura gələndə valideynlərim məni 

inandırmışdılar ki, boyumu da müalicə edəcəklər. Ancaq deyəsən, belə 

bir şey mümkün olmayacaq. 

- Qulaq as, Natiq. Mən psixoloq deyiləm, sənə təsir göstərməyə də 

çalışmayacağam. Mən sadəcə reallığı sənə göstərəcəyəm və son qərarı 

özün verərsən. 

- Eşidirəm səni. 

- Sən boyunun balaca olmasını qüsur sayırsan, ancaq bu belə deyil. 

Bizim bədənimizdə, mənliyimizdə və zehnimizdə bizim istəyimizdən asılı 

olmayaraq yaranan problemlər qüsur sayılmır. Əsl qüsur narkotik 

aludəçilərinindir ki, insanlar onun zərərli olduğunu bildikləri halda ona 

doğru gedərək özlərini pis vəziyyətdə qoyurlar. Əsl qüsur, atanın öz 

övladına siqaretin zərərləri barədə öyüd – nəsihət verdikdən bir neçə 

dəqiqə sonra onun yanında siqaret çəkməsidir. Əsl qüsur yalançılıqda, 

xəsislikdə, mərdimazarlıqda, insanlara pislik etməkdə, alkoqolizmdə, 

oğurluqda, quldurluqda ad çıxartmaqdır ki, insanlar bütün bunları 

bilərəkdən edirlər və bu vəziyyəti özləri özlərinə yaradırlar. Götürək elə 

səni. Boyunun balaca olmağını istərdinmi? 

- Əlbəttə ki, yox! 

- Deməli, heç kim sənin boyuna görə sənə irad tuta bilməz. Təsəvvür et 

ki, qarşında iki bağ var. Birində yalnız eyni növdə və eyni rəngdə olan 

güllər, digər bağda isə müxtəlif növlərdə və rənglərdə olan güllər var. 

Sən hansı bağa girərdin? Hansı bağda olmaq sənə daha çox zövq 

verərdi? 

- Əlbəttə ki, ikinci bağ mənim daha çox xoşuma gələrdi. 

- İnsanlar da belədir, Natiq. Təsəvvür et ki, hamı eyni boyda, eyni çəkidə 

və eyni sifətdədir. Bilirsən, həyatımız necə maraqsız olardı? Həyatımıza 

maraq qatan bu müxtəliflik və rəngarənglikdir. 

- Bəs bu vəziyyətimə görə mənimlə normal insanlar arasında fərq qoyan 

biriylə qarşılaşsam nə edim? 

- Əgər səni yaradan Allah səninlə heç bir insanın arasında fərq 

qoymursa, adi insanlara niyə məhəl qoyursan? Yadında saxla ki, belə 

nanəcib insanlar həyatda çox azdır və onların da etdikləri bir gün 

qarşılarına çıxacaq. Bir də bunu heç vaxt unutma: Səni Allah yaradıb. 

Əgər sən öz vəziyyətinə görə qəm çəksən, bu Yaradana qarşı 

naşükürlük olar. Bizim beynimiz və düşüncəmiz bunun niyə belə 

olduğunu dərk edəcək gücdə və imkanda deyil. Ancaq bil ki, yaratdığı 

hər bir şey üçün uca yaradanın öz səbəbi var. Yəni hər bir şeydə hikmət 

var. Əgər bizim özümüzü də Allah yaradıbsa, nəyin nə üçün və niyə o 

cürə yarandığını müzakirə etmək bizim işimiz deyil. İndi seçim sənindir. 

İstəyirsən müalicə olun, istəyirsənsə get evdə özünə qapan. 

- Sən düz deyirsən. Əgər mən sonda Tanrının hüzuruna gedəcəyəmsə, 

niyə bu dünyada insanlardan asılı qalım?! Mənə verilən həyatı lazımınca 

yaşamağa çalışacağam. 

Samir Natiqlə sağollaşıb qapıdan çıxa – çıxa dedi: 

- Balacaboy olmağın da üstünlükləri çoxdur. Əgər dərindən və ağılla 

fikirləşsən, bu barədə xeyli nümunə tapa bilərsən. 

    

*** *** *** 

Hər bir əngəlli insan üçün, onu başa düşən və ona dəstək verən bir 

ailəyə sahib olmaq əvəzedilməz bir nemətdir. Mənim bəxtim gətirib ki 

belə bir ailədə dünyaya gəlmişəm. Ailə üzvlərim hər bir işdə mənə dəstək 

olub, hər zaman cəmiyyət içərisinə çıxardıblar. Mənə o qədər dəyər 

veriblər ki, bəzən fiziki məhdudiyyətli olduğumu belə unutmuşam. 

Əlbətdə ki, bunları hər bir valideyn öz əlil övladı üçün etməlidir. 

Valideyinlərim hər zaman mənimlə qürur duyublar. Görəsən doğrudanmı 

mən qürur duyulacaq işlər görmüşəm. Bilmirəm. Amma, istənilən halda 

onlara təşəkkür edirəm. 

VALİDEYN  MƏHƏBBƏTİ 

 

Ailə, uşaqların sağlam şəkildə yaşamaqlarında və inkşaf etmələrində ən 

əsas amildir. Buna görə də normal və ya əngəlli olmasından asılı 

olmayaraq, hər bir uşağın ailəyə ehtiyacı var. Ailələr üçün, əlilliyi olan bir 

uşağa sahib olmaq, həyatlarının ən çətin sınaqlarlarından biridir. Modern 

həyatda normal bir uşağa sahib olmaq belə, ailədə müəyyən çətinliklər 

yaradarkən, uşağın əlil olması həmən ailə üçün uzun və maneələrlə dolu 

bir səfərin başladığı anlamını verir. Çünki əlilliyin, insanın yalnız özünə 

deyil, onun ailəsinə də çox böyük təsiri var. Fiziki məhdudiyyəti olan 

insanın valideyini olmaq çox çətin və məsuliyyətlidir. Aparılan 

təcrübələrdən sonra belə məlum olmuşdur ki, valideyinlərin öz əlil 

övladlarına yanaşması 2 mərhələ üzərində qurulmuşdur.  

1. İlkin mərhələ "şok" adlanır və uşağın əlil olmasını ilk dəfə öyrəndikləri 

andır. Valideynlər bu mərhələni ağlamaq və ya özünü çarəsiz hiss 

etməklə keçirdirlər.  

2. Müdafiə mexanizmi sayılan ikinci mərhələ.  

Əlilliyi olan uşağın gələcəyiylə bağlı olan narahatlıqlar, qayğılar, 

öhdəliklər və məsuliyyət bu mərhələnin çətin keçilən yollarıdır. Bu yolları 

daha asan və əziyyətsiz keçmək üçün bir-neçə qaydaya mütləq şəkildə 

əməl etmək lazımdır. İlk öncə, əlilliyi olan uşağı bu vəziyyətində qəbul 

etmək lazımdır. Əgər valideyinlər öz övladlarının əlilliyini qəbul etsələr, 

həmən ailəyə yaxın olan insanlar da (qohum-qonşu) bunu qəbul 

edəcəklər. Öz ailələri tərəfindən normal fərd kimi qəbul edilməyən əngəlli 

insanlarda ruh düşkünlüyü, özünəinamsızlıq və ətrafındakı bütün 

insanlara qarşı kompleksi yaranır ki bu da həmən fiziki məhdudiyyəti olan 

insanların ictimaiyyət içinə çıxmasını böyük ölçüdə məhdudlaşdırır. 

Ailənin əlil şəxsə dəstək verməsi isə, əngəlli insanın günlük həyata 

inteqrasiyasını nəzərəçarpacaq dərəcədə asanlaşdıracaq. Hər bir 

valideynin ən çox istədiyi şey, övladıyla öyünmək və onun uğurları ilə 

fəxr etməkdir. Əlil olduğu halda uğur qazanıb nəticələr əldə edən insanlar 

kifayət qədərdir. Uğurun əsas sirri budur ki valideyinlər öz əlil övladlarının 

üzərində, idmançısını qızıl medal qazanmaq üçün yarışa hazırlayan 

məşqçi kimi işləməli və ona istədiyi peşəni öyrənməkdə yardım eləməlidir. 

əlilliyi olan insanın mümkün olduğu qədər müstəqil olması. özünü inkşaf 

etdirməsi, təhsilə və peşəyə yiyələnmələri üçün valideyinləri bütün 

mümkün vasitələrlə övladlarına mütləq şəkildə dəstək verməlidirlər. Əziz 

valideynlər, əlilliyi olan uşaqlarınızı evə həbs etməyin. Onları parka 

aparın, onlarla birlikdə küçədə gəzişin, qohumlarınızgilə qonaq gedin. 

Ətrafı onlara tanıdın və ətrafınızda baş verənlər haqda onları 

məlumatlandırın. Çalışın hər bir sualına cavab verəsiniz. Onlara, edə 

bilməyəcəkləri bir işi tapşırmayın. Bu onlarda özünəinamsızlığa və 

depresiyaya səbəb ola bilər. Amma hər hansısa bir işi görmək istəyəndə, 

onlara "Etmə. Sən bacarmarsan" deməyin. Bir də ki əgər bir işi görmək 

istəyirlərsə, kömək edin. Həmən işi onların əvəzinə siz görməyin. Bu 

onların gələcəkdə sərbəst yaşamalarına ən böyük maneədir. Bəzi 

valideynlər əlilliyi olan övladına qarşı həddən artıq diqqət göstərərək, onu 

bütün bədbəxtliklərdən müdafiə etmək üçün onun bütün işlərini öz 

üzərilərinə götürüb, əlilliyi olan uşağın sərbəst hərəkət etməsinə əngəl 

olaraq onun hərəkət bacarıqlarının inkşafına mane olurlar. Əziz 

valideynlər. Digər əngəlli uşaqların valideynləri ilə görüşlər təşkil edərək 

hisslərinizi, fikirlərinizi, təcrübələrinizi, məsləhətlərinizi bölüşüb, fikir 

mübadiləsi aparın və əlilliyi olan övladınızın xəstəliyi barədə mümkün 

qədər çox məlumat toplamağa çalışın. Çünki, ailələr əlilliyi olan 

uşaqlarının xəstəliyi ilə bağlı məlumat topladıqca, uşaqlarına necə 

kömək edəcəklərini bildikcə yaranan problemlərin öhdəsindən gəlmək 

asanlaşar və yaşadıqları mənfi duyğuların təsiri azalar. Ailə daxilində 

qardaş-bacı arasında olan münasibət-nəzər yetirilməsinə ehtiyac olan 

önəmli məsələlərdən biridir. Əlilliyi olan şəxslə, qardaş-bacısı arasındakı 

xoş və mehriban münasibət yaratmaq da valideyinlərinin üzərinə düşür. 

Məhz onlar fiziki məhdudiyyəti olan şəxsə qarşı necə münasibt qurmaları 

haqqında hələ kiçik yaşlarından öz övladlarını məlumatlandırmalıdırlar. 

Əlilliyi olan şəxsin valideynləri daimi olaraq "Mən öldükdən sonra uşağın 

vəziyyəti necə olacaq ? Özü-özünü dolandıra biləcəkmi ?"  qayğısı ilə 

yaşayırlar. Əziz valideynlər himayənizdəki əngəlli uşağınızı gələcəkdə bir 

yığın problemlə qarşı-qarşıya qoymamaq üçün indidən tədbir görün. 

Əlilliyi olan övladınızla qürur duyun, onu  hər zaman yüksəktə tutun, ona 

həyatla necə mübarizə aparabiləcəyini öyrədin, əlil olaraq bu həyatda 

necə yaşaya biləcəyini başa salın, pozitiv düşünməyi öyrədin ona. 

Övladınız üçün nə edəcəyinizi düşünün və bunu planlaşdırın. 

nəhayətində isə bu planın icrasına başlayın. Belə olan halda həm 

övladınızın gələcəkdə rahat və sərbəst yaşamasını təmin edəcəksiniz, 

həmi də hər zaman vicdanınız qarşısında özünüzü rahat hiss 

edəcəksiniz. 

ZAMAN  ÜZƏRİNDƏ  QƏLƏBƏ 

 

Saat 8:30. Günəş şüaları binaların pəncərələrində və dükanların 

vitrinlərində bərq vuraraq bu gözəl yay səhərini salamlayırdı. Əlil 

arabasında oturmuş 20 yaşlı Rizvan, pəncərədən şəhərə tamaşa edə-

edə xəyala dalmışdı. Gözü dayanacaqda dayanıb avtobus gözləyən 

insanlarda olsa da, fikri tamam başqa yerdə idi. Hər bir insanda olduğu 

kimi onun da arzuları var idi. O, da digər həmyaşıdları kimi institutda 

oxumaq, futbol oynamaq, iş-güc sahibi olmaq, ailə qurmaq istəyirdi. 

Həyatın ona bəxş etdiyi gənclik enerjisini xərcləmək üçün vulkan kimi 

püskürmək, tufan kimi əsib-coşmaq istəyirdi. Azad olmaq istəyirdi 

Rizvan. Bulvara, dənizə getmək, öz gəncliyini mənalı və səmərəli 

yaşamaq istəyirdi. Özünü xəyalında gah varlı biznesmen, gah da 

peşəkar idmançı kimi təsəvvür edirdi. Gah şəxsi villasında dostları ilə 

əyləncə partisi qururdu, gah da məhşur bir rəssam olub sərgi açırdı 

xəyalında. Indi də pəncərədən baxa-baxa avtobusda getməyin necə bir 

hiss olduğunu düşünürdü. Uşaq vaxtından əlil arabasında oturmağa 

məcbur qalması onu həyatın bir-çox şeylərindən, hətda bu cür sadə 

şeydən də məhrum eləmişdi. Bu yaşadək atası onu lazım olan hər bir 

yerə şəxsi maşını ilə apardığından kənar şəxslərlə eyni maşında getmək, 

həmən insanların dayanacaqlarda bir-birilərini əvəz eləməsi, maşından 

hansısa təyin edilmiş dayanacaqda düşmək ona yad bir hiss idi və hətda 

bu barədə düşünmək belə ona qəribə gəlirdi. Xəyalında təzəcə 

avtobusun içini canlandırmışdı ki anasının səsinə fikirən ayıldı 

- Rizvan, qayğanaq hazırdı. Gəl yeməyini ye. 

Səhər yeməyini bitirdikən sonra beynində bu gün vaxtını öldürmək üçün 

görəcəyi işlərin siyahısıını tutmağa başladı.  

1.Televizorda filmə baxmaq. 2. Krossvord yazmaq. 3. Telefonda dost-

tanışla danışmaq. 4. “Plastitation” oynamaq.  5. Nahar yeməyindən sonra 

iki saat yatmaq. 6. Qonşu oğlanla şahmat oynamaq… 

 Dünən bütün gününü kompyüterlə keçirtmişdi deyə, gözləri ağrıdığından 

bu gün özünə söz vermişdi ki, noutbuka yaxın düşməsin. Axşam saat 11-

də yerinə uzanıb yatmağa hazırlaşarkən, bu günü necə keçirtdiyini 

düşündü. Bu gün demək olar ki, heç darıxmamışdı. Bu günə 

planlaşdırdığı bütün işləri artıqlaması ilə görə bilmişdi. Dayısıgilin onlara 

qonaq gəlməsini və şam yeməyindən sonra televizorda maraqlı bir 

verilişə baxmasını da nəzərə alsaq, demək olar ki, bu gün vaxtın necə 

keçib-getdiyini hiss etməmişdi. Onun, demək olar ki, hər günü belə 

keçirdi. Hər gün səhər yeməyindən sonra gün ərzində bekar qalmamaq 

üçün vaxtını necə keçirdəcəyini beynində planlaşdırır və əsasən, 

darıxmamaq üçün ya kompyüterdə oyun oynayır, ya sosial şəbəkələrdəki 

dostları ilə yazışır, televisorda filmə baxır, krossvord yazır, ya da qonşu 

oğlanlarla şahmat oynayırdı. Öz gələcəyini isə yalnız xəyallarında qurub-

yaradırdı. Demək olar ki baxdığı hər bir filmin baş qəhramanına oxşadırdı 

özünü-öz təsəvvüründə. Qarşılaşdığı hər bir çətinliyi əlilliyin üzərinə 

yıxırdı. Onun anlayışına görə əgər əliliydisə, deməli heç bir iş 

görməməliydi. Əgər bu gün heç bir iş görməyib, gününü yalnız boş 

istirahətlə keçirdirdisə deməli buna haqqı var idi. Axı o əlildidir. Onun 

düşüncəsi məhs bu cür idi. “Mən əlil bir insanam. Mən nə bacarıram ki ? 

Mən nə edə bilərəm ki ?”. Onun düşüncəsinə görə bu həyatda onun 

üzərində heç bir məsuliyyət yox idi. Bəli, Rizvan öz həyatını bu cür 

qurmuşdu. Öz gələcəyini düşünmədən, niyə bu vəzəyyətdə olduğunu 

fikirləşmədən, həyatı dərk etmədən, öz gələcəyini yalnız xəyallarında və 

arzularında yaşadaraq. Düşdüyü vəziyyətdən çıxmaq barədə 

ümumiyyətlə maraqlanmıdı. Bəli, onun həyatı məhz bu cür idi. 

P.S. Təəssüf ki bu gün br-çox əlilliyi olan şəxslərdə vəziyyət bu cürdür. 

Bir çoxları tənbəlliyin ucbatından, bəziləri ruh düşgünlüyünə görə, bir 

çoxları da məlumatsızlıq üzündən-yəni ki nə edəcəklərini 

bilmədiklərindən bu vəziyyətdə yaşayırlar. Belə bir yaşayış tərzi isə 

onların onsuz da dar çərçivədə olan həyatlarını daha da məhdudlaşdırır 

və onları digər insanlardan daha çox asılı vəziyətə salır. Hər bir insanda 

olduğu kimi fiziki məhdudiyyəti olan insanların da arzuları, gələcək 

barədə planları, çatmaq istədikləri məqsədləri var. lakin əsas problem 

bundadır ki hər bir əlil insan öz xəyalında daxili bir dünya quraraq, onun 

təsiri altında yaşayır və reallıqdan qaçırlar. Bəzi fiziki məhdudiyyətli 

insanlar var ki düşdükləri vəziyyətdən çıxmaq istəyirlər. Lakin, sadəcə 

istəyirlər. Bunun üçün heç bir cəhd etmirlər. Çoxları bunun üçün 

infrasukturun olmamasından gileylnir, digərləri maddi vəsaitin azlığını 

əsas gətirir, bir çoxları da fiziki məhdudiyyətli olduqları üçün heç bir iş 

görə bilməyəcəklərini düşünürlər. Lakin bütün bunlar əsassız səbəblərdir 

və bəhanədən başqa bir şey deyildir. Yaşanılan pis şəraiti əlilliyin və 

digər səbəblərin üzərinə ataraq gileylənmək əvəzinə, bu vəziyyətdən 

çıxmaq üçün səy göstərmək lazımdır. Məhşur deyimdə olduğu kimi 

“Qaranlığı lənətləməkdənsə dur, bir şam yandır”. Bu işdə valideyinlərin 

də üzərinə böyük məsuliyyət düşür. Məhs valideyinlər hər bir vasitədən 

istifadə edərək öz övladlarında ruh yüksəkliyi yaradaraq, onları öz 

üzərilərində işləməyə həvəsləndirməli və onlara bu yolda bütün varlıqları 

ilə maddi və mənəvi dəstək olmalıdırlar. Əlilliyi olan insanlar da 

tənbəlliyin daşını ataraq, öyrənmək istədikləri peşəni məsuliyyətlə 

öyrənməli və Yunan atalar sözündə deyilən “Xəmir yoğurmaq istəməyən 

beş gün un ələyər” məsəlindən əl çəkərək həvəslə işə girişməlidirlər. 

Gəlin Rizvanın həyatına nəzər yetirək. O, bu həyatda heç nəyə nail 

olmamış, heç bir uğur qazanamış, heç bir şey əldə etməmişdir. Ürəyində 

böyük arzuları olsa da, özünü xəyalında bir sənət sahibi kimi görüb, 

müəyyən bir səviyyəyə yüksəldiyini təsəvvür etsə də, reallıqda xəyallarını 

gerçəkləşdirmək üçün, arzularını həyata keçirtməkdən ötrü heç bir şey 

eləmirdi. Əvəzində onlarla üsul fikirləşirdi ki gününü yola verə bilsin. 

Darıxmasın, bekarçılığa qalib gəlsin. Hansı ki o şahmat oynamağa 

ayırdığı vaxtda hər hansı bir xarici dil öyrənə bilərdi. Krossvord yazdığı 

vaxtı idmana sərf edə bilərdi. Hansı ki xarici dil öyrənəndə də, idman 

edəndə də vaxtdan gedir və darıxmağın nə olduğunu bilmirsən. Hər bir 

əlil insan bilməlidir ki bekarçılıqdan yaxa qurtarmaq üçün hər hansısa bir 

boş əyləncəyə həsr etdikləri vaxtı, onların inkşafına köməklik göstərəcək 

bir şeyə sərf etsələr daha çox xeyir qazanmış olacaqlar. Vaxt isə 

istənilən işi görəndə keçib gedir. Şahmatı oynayıb bitirən kimi hər şey 

keçmişdə qalır, öyrəndiyin hər hansı bir material isə daimi olaraq 

səninlədir. Krossvordu yazıb doldurduqdan sonra qazeti büküb bir 

kənara atırsan, peşə bacarığını artırmaq isə daimi olaraq sənə kömək 

edəcək. Məhşur bəstəkarlardan biri tələbələrinə skripka dərsi vermək 

üçün bir tələbənin evindən digərinin evinə gdərkən yolda keçirtdiyi vaxta 

2 xarici dil öyrənmişdir. Vaxtınızın qədrini bilin və ondan istifadə etməyə 

çalşın. Çalışın hər şeyi vaxtında edin. Unutmayın ki tənbəlin iş günü 

sabahdır. Robert Kiyosakinin çox gözəl bir kəlamı var, “Bədbəxt, 

uğursuz, xoşbəxt olmayan o adamdır ki, tez-tez “sabah” sözünü işlədir”. 

Vaxtdan düzgün istifadə etməyi bacarsanız uğur sizinlə olacaq. 

Unutmayın ki bu günə qədər sahib olmadığınız şeyləri əldə etmək 

istəyirsinizsə, bu günə qədər etmədiklərinizi etməlisiniz. Əgər bütün bu 

işlər sizə çətin görünürsə bilin ki, sizə ağır görünən iş, sizin bu günə 

qədər görmədiyiniz yüngül işlərin cəmidir. Əgər bu gün valideynlərinizin 

hesabına müəyyən ehtiyaclarınızı təmin edirsinizsə belə, unutmayın ki 

bu daimi olaraq bu cür davam etməyəcək. Əgər valideynlərinizin gəliri, 

ömrünüzün sonunadək sizə bəs edəcək qədər pul yığmaq üçün kifayət 

etmirsə, demək gələcək haqda fikirləşməyə dəyər. Gələcəkdə kimdənsə 

asılı vəziyyətdə yaşamamaq üçün indidən tədbir görməlisiniz. Əlilliyi olan 

insanlar çox gözəl sənətkar ola bilərlər. Xanımlar xalçaçılıq, toxuculuq, 

dərzilik peşələri ilə məşğul ola, rəngli muncuqlardan və digər əşyalardan 

bəzək əşyaları düzəldə bilərlər. Kişilər isə telefon, elektron avadanlıqları 

və ya saat ustası ola, heykəltaraşlıq və ya xarratlıq peşələrinə yiyələnə 

bilərlər. Bununla bahəm, hər iki cinsin nümayəndələrinin məşğul ola 

biləcəkləri ortaq peşələr də va ki, bunlar idmanla məşğul olmaq, 

rəssamlıq, kompyüter mütəxəsisi, musiqi alətlərində ifa, dizayner v.s 

peşələridir. Təbii ki burda yazılan peşə adları sadəcə olaraq nümunə 

üçün verilib və hər bir əlilliyi olan insan fiziki vəziyyətinin işləməyə imkan 

verdiyi istənilən bir peşəylə məşğul ola bilər. Kimin hansı peşəylə məşğul 

olmaq istəməsindən asılı olmayaraq, gərək məqsədinə doğru inamla, 

həvəslə, səbrlə, möhkəm iradəylə, ağılla və planlı şəkidə irəliləsin. 

Unutmayın ki düzgün yol heç vaxt uzun olmaz. Əks halda çəkdiyi 

zəhmətin nəticəsi xeyli aşağı olacaq. Elə indi bütün qüvvənizi toplayıb 

həyatla mübarizəyə başlayın və qalib gələcəyinizdən heç bir şübhəniz 

olmasın.  

Çalışın uğursuzluqlarla, çətinliklərlə və problemlərlə qarşılaşdıqda 

ruhdan düşməyin. Henri Forda görə “Uğursuzluq - hər şeyə yenidən 

başlamaq imkanıdır. Amma daha müdrikcəsinə...” 

 Bu günədək qarşılaşdığınız uğursuzluqları unudun. Keçmiş 

uğursuzluqların xatirələri ilə yaşamaq sizə fayda verməz. Artıq yeni 

planlar ətrafında köklənib, qarşıya baxmaq lazımdır. Klauide Peperin 

təbirincə desək “Həyat bir velosipedə minmək kimidir. Pedalı firlatmağa 

davam etdiyiniz müddətcə yıxılmazsınız”. Öyrənməyə davam etmək, 

işinin ən yaxşısı olmaq üçün çalışmaq lazımdır. İşləmək sizi üç əzabdan 

qurtarar. Bekarçılıqdan, pis vərdişlərdən və yoxsulluqdan. 

İKİ  MƏKTUB 

 

Bu günədək yazdığım roman, hekayə və məqalələrdə əsasən yerimə 

əngəlli insanlardan bəhs edirdim. Səbəb aydın idi. 37 il yerimə əngəlli 

olaraq yaşadığım həyatı təsvir etmək mənim üçün daha asan idi. Lakin 

əlilliyi olan insanlar haqda kitab yazıramsa digər səbəbdən əlillik statusu 

qazanmış insanlar haqda da yazmağa borclu idim. Onların da həyatını 

təsvir etmək, duyğularını bölüşmək, problemlərini qabartmaq vacib idi. 

Bu məqsədlə görmə və eşitmə əngəlli insanlarla ünsiyyətdə oldum və 

topladığım məlumatlara əsaslanaraq, görmə və eşitmə əngəlli iki insanın 

adından özümə məktub yazdım. 

 

Birinci məktub 

 

Salam, Samir bəy. Adım Orxandır. Bakıda qalıram və 35 yaşım var. 

Görmə əngəlliyəm. Bir həftə öncə sənin “Özünlə fəxr et” kitabının audio 

versiyasına qulaq asdım və xeyli düşündükdən sonra sənə bu məktubu 

yazmağı qərara aldım. Daha doğrusu, həyat yoldaşım dediklərimi vərəqə 

köçürdü. İnsanlar ətraf aləmi 80 faiz görməklə tanıyırlar, dərk edirlər. 

Eşitmə, toxunma və iybilmə isə yerdə qalan 20 faizin payına düşür. İşıq, 

forma, rəng, hərəkət və məsafələrin təyin edilməsində əvəzsiz rola 

malikdir göz. Bunu görməyən biri daha yaxşı dərk edib, anlayar məncə. 

Mənə hər zaman maraqlı gəlib. Gözləri görən insanlar üçün qaranlıq 

nədir? İşığın deyil də, qaranlığın nə demək olduğunu bilmək istəməyim 

təəccübləndirə bilər sizi. Lakin 35 ildir içində olduğum bu qaranlıq haqda 

heç nə bilmirəm. Bildiyim tək bir şey var. Çox dəhşətlidir. 

Doğulduğumdan bəri hər şey, hər yer qaranlığa bürünüb və məni çox 

şeydən məhrum qoyub. Bacımın qəhvə rəngli gözləri varmış, görə 

bilmədim. İllərlə oynadığım oyuncaqlarımı görə bilmədim. Atamın 

qolundakı çapıq izini görə bilmədim. Varlığından xəbərdar olduğum heç 

kimi və heç nəyi görə bilmədim bu həyatda. Həmi də bütün varlığımla 

görmək istəməyimə rəğmən. Bəli, mən də görmək istəyirəm. Insanların 

gözlərinə, gecə vaxtı küçədə yanan işıqlara baxmaq istəyirəm. Kölgələri 

görmək, bayram günləri atəşfəşanlığı seyr etmək istəyirəm. Saatlarla 

televizora baxmaq, heykəltəraşların əl işlərindən zövq almaq istəyirəm. 

Uşaq vaxtı əşyaları tanımaq üçün ağzıma salırmışam. Valideyinlərim isə 

mikrob keçər deyə mane olurmuşlar. Həmi də əlimi zədələməyim deyə 

çox şeyə əl vurmağa qoymurmuşlar. Sonralar bu mənə çox problem 

yaratdı. 

Nağılları heç sevmirdim uşaq vaxtı. Çünki orda deyilənlərin çoxu 

naməlum idi mənim üçün. Tez-tez nağılı yarımçıq kəsərək suallar 

verirdim. Dəniz nədir? Bulud nədir? Quyu nədir? Göyqurşağı nədir? 

Güzgü nədir? Bilmədiyim o qədər çox şey var idi ki, o qədər çox sual 

verirdim ki, o qədər çox şeyin mənə təsvir edilməsini istəyirdim ki nağılı 

danışan adam bezirdi, yorulurdu və nəyisə təsvir etməyə, izah etməyə 

söz tapmırdı deyə nağılı yarımçıq bitirirdi. Bu günədək eşitdiyim heç bir 

nağılın sonunu bilmirəm. Tıq-Tıq xanım siçanla qarşılaşdıqdan sonra 

həyatı necə oldu? Məlikməmməd quyuya düşdükdən sonra başına nə 

gəldi? Cırtdan və dostları səs gələn tərəfə getdilər, yoxsa işıq olan 

tərəfə? Bilmirəm. Bilmədiyim o qədər çox şey var ki əslində. Məsələn 

maşında gedirəm, lakin maşının markası, rəngi və ya forması haqda 

məlumatım olmur. Həyatdakı bütün əşyalar mənim üçün nisbidir. 

Rəngləri, formaları, ölçüləri, naxışları, yerləşdiyi məkanlar. 

Hər bir insanın sifət quruluşu, üz cizgiləri müxtəlifdir deyirlər. Qəribə gəldi 

mənə. İnsanlar bəzən bir-birilərinə göz vururlarmış. Bu da qəribə gəldi 

mənə. İnsanların coşquyla futbola baxmaqları, hərisliklə oğurluq etmələri, 

dəyərli vaxtlarını saatlarla rəsm qalareyalarında keçirmələri, onlara 

verilən ömrü rahat və xoşbəxt yaşamaq əvəzinə, konfiliktlərə və 

müharibələrə üstünlük vermələri də qəribə gəlir mənə. Bəzən eşitdiyim 

məcazi sözlər də qəribə təəsurat oyadır məndə. Filankəsin əşyasında 

gözüm qaldı, filan qıza gözüm düşüb, filankəsdən gözüm su içmir, 

gözüm üstə yerin var. Bir dəfə yoldaşım mənə dedi ki –“krantın gözü 

tutulub”. Çox gülmüşdüm onda. Bir atalar sözü isə hər zaman ürəyimi 

sızladır. “Yüz dəfə eşitməkdənsə bir dəfə görmək yaxşıdır”. 

Gülləri rənglərinə və görünüşlərinə görə deyil, qoxularına görə tanıdım, 

sevdim. Meyvələri dadına görə ayırd edirəm, heyvanlar isə mənim üçün 

yalnızca səslərindən ibarətdir. Güllər, meyvələr və heyvanlar haqda 

ümumi məlumatım olsa da, onları növlərə və çeşidlərə bölə bilmirəm. 

Həyatdakı ən yaxın dostum mənə yol göstərən, əlimdən tutub hər yerə 

aparan əsamdır. Mənə əziz olan, doğma olan bu metal parçasının 

sayəsində görürəm hər şeyi. Yolu, əşyaları. 

Bəzən məndən görmə məhdudiyyətli olaraq yaşamağın necə bir şey 

olduğunu soruşurlar. Onlara deyirəm ki gözlərinizi bağlayın və xahiş edin 

ki sizi indiyə qədər getmədiyiniz bir yerə, məsələn sərgiyə aparsınlar. 

Orda olanların sizə təsvir edilməsini istəyin. O zaman görmə əngəlli 

insanları daha yaxşı, daha məntiqli anlayacaqsınız. 

Sonda sənə kiçik bir sirr açım. Mən də görürəm. Sevgini görürəm, sülhü 

görürəm, ümidi görürəm, dostluğu görürəm, anamın mərhəmətini 

görürəm, nənəmin əzab-əziyyət içində keçən uzun-uzun illərini görürəm, 

himnimiz səsləndiyi zaman insanların içində baş qaldıran məğrurluğu 

görürəm. Ən çox isə üç şeyi görmək istəyirəm. Canımdan artıq sevdiyim 

qızımı, üçrəngli bayrağımızı və özümü. 

Məktubumu sonadək oxuduğun təşəkkür edirəm. Ümid edirəm real 

həyatda da görüşəcəyik. Allah amanında.        

Hörmətlə,   Orxan Məmmədov.  Bakı şəhəri. 

İKİNCİ  MƏKTUB 

 

Salam, əziz dost. Mənim adım Ziyadır. Tovuz rayonunda yaşayıram və 

15 yaşım var. Atam rəhmətə gedib. Anam və məndən iki yaş kiçik 

bacımla yaşayıram. Eşitmə və nitq əngəlliyəm. Sənin də yerimə əngəlli 

olduğunu bilirəm və sənin əlilliyi olan insanlardan, yəni ki özümüzdən 

yazdığın kitabları oxuduqdan sonra sənə bu məktubu yazmağı qərara 

aldım. Ümid edirəm oxuyacaqsan və cavab məktubu yazmaqla mənə 

sevinc bəxş edəcəksən. Eşitmə və nitq əngəlli olduğumu bilirəm. Lakin 

hansı səbəbdən və ya xəstəlikdən bu vəziyyətdə olduğumu bilmirəm. 

Heç bugünədək öyrənməyə də çalışmamışam. Bu nəyi dəyişəcək ki? 

Tək bildiyim odur ki uzun müddət müalicə olunsam da heç bir nəticəsi 

olmayıb. Hətta, eşitmə aparatı da işə yaramayıb. Bunlar hamısı 10-12 il 

əvvəl, uşaq vaxtı olub, mən isə sənə bu günüm haqda yazmaq istəyirəm. 

Oxuduğum bir kitabda yazılmışdı ki, insanlar bəzən ürəklərini boşaltmaq 

üçün, rahatlanmaq üçün danışırlar. Mən də ürəyimdəkiləri bu ağ vərəqə 

boşaldıram. İnanıram ki diqqətli oxucu, səbrli dinləyici olacaqsan. Bir də 

həmin kitabda yazılmışdı ki, insanlar yorğunluqlarını çıxartmaq üçün, 

ruhən dincəlmək üçün musiqiyə qulaq asırlar. Musiqi. Nədir bu musiqi? 

Necə bir şeydir ? Musiqinin nə olduğunu mənə izah edərsənmi? Kitabda 

meyxana haqda da yazılmışdı. İnsanlar söz vasitəsiylə bir-birləriylə 

yarışırlarmış. Qəribə gəldi mənə. 

Bəzən toplum içində varlığımı hiss etmirlər. Yanlarında oluram, amma 

ümumi söhbətə qoşula bilmədiyim üçün yanlarında olub-olmamağım 

onlar üçün o qədər də əhəmiyyət daşımır.  Onlar danışıb-gülürlər, mən 

isə daş kimi soyuq və donuq baxışlarla onları izləyirəm. İnsanlar davamlı 

olaraq dodaqlarını tərpədirlər, lakin nəticəsi yoxdur. Mütəmadi tərpənən 

dodaqlar və sonsuz sakitlik. Səssizlik hər kəsi və hər şeyi mənasız edir. 

Tamamilə səssiz bir aləmdə yaşayıram. Varolan heç bir səsin olmadığı 

bir aləmdə. Həyatdakı bütün səslər mənim üçün xəyaldır. Melodiya, ritm, 

ahəng, gurultu, vızıtı, taqqıltı, cırıltı və sairə. Bütün bunlar haqda yalnız 

kitablardan oxumuşam. Eşitmək, daha doğrusu, səsin nə olduğunu dərk 

etmək, bilmək istəyirəm. Suyun şırıltısını, dalğanın səsini, yarpaqların 

xışıltısını, quşların cəh-cəhini, heyvanların səsini eşitmək istəyirəm. 

Amma ən çox eşitmək istədiyim dörd səs var. Körpə uşağın qığıltısı, 

Azan səsi, qayğımı və nazımı çəkən anamın səsini və bir də öz səsimi. 

Danışmaq da istəyirəm. Duyğularımı, arzu və düşüncələrimi bölüşmək 

üçün danışmaq istəyirəm. Sevgimi etiraf etmək istəyirəm. Sevincimi, 

kədərimi bölüşlmək istəyirəm. Mübahisə etmək, bağırmaq, söyüş 

söymək, şeir demək, zümzümə etmək, üzr istəmək istəyirəm. Amma, 

lakin... 

Mənim ətrafdakı insanlarla tək ünsiyyət vasitəm var. Yazmaq. Lakin 

yazarkən fikrimi çatdırmaqda və düşüncələrimi ifadə etməkdə çox çətinlik 

çəkirəm. Kaş ki insanlar bir az da olsa işarət dilini biləydilər. Məhs 

getdiyim yerlərdə işarət dilini bilən insanların olmaması ucbatında 

məhdud çərçivədə yaşamağa məcburam. Qorxuram, çox qorxuram. 

Qorxuram xəstələnsəm dərdimi həkimə izah edə bilmərəm, qorxuram ki 

pulumu oğurlasalar və ya məni döysələr polisə məlumat verə bilmərəm, 

qorxuram ki maşının siqnal səsini eşitmədiyimə görə avtomobil qəzası 

keçirdərəm. Yolu azaraq, heç kimdən ünvan soruşa bilməyəcəyimdən 

qorxuram. Qorxuram ki, qorxuram ki. Ehh, qorxduğum şeylər o qədərdi 

ki. 

Televizorda yalnız idman yarışlarına rahatlıqla baxa bilirəm. bundan 

artığı mümkünsüzdü. Xəbərləri isə internetdə xəbər saytlarından 

oxuyuram. Azərbaycan filmlərini altyazılı izləyə bilmək də arzularım 

arasındadır. 

Bəzən də yaxşı ki, eşitmədiyimi düşünürəm. Qeybəti, söyüşü, yalan 

vədləri, təhqiri eşitmədiyim üçün xoşbəxt hiss edirəm özümü. Nitq əngəlli 

olsam da, mən də səsli danışıram. Özüm özümlə, daxilimdəki səs 

vasitəsiylə. 

Əslintə, özüm haqda, yaşadığlm mühit haqda dəftərlərə sığmayacaq 

qədər uzun-uzadı yaza bilərəm sənə. Lakin burda bitirmək istəyirəm. 

Çünki mənim üçün çox çətindi, ağırdı. Insanın özü haqda, həyatı barədə 

yazmağa çətinlik çəkməsi, yazarkən ürəyinin sızlaması necə də 

dəhşətlidir. Sən mübariz ol dostum. Həyata qalib gəl. Yaz, yarat.           

 

Sayğıyla, Ziya Tağıyev. Tovuz rayonu. 

“SAĞLAM İNSAN VƏ ƏLİL CƏMİYYƏT” 

 

Gündəlik həyatı və saatları boşa gedirdi. Evdən bayıra çıxa bilmirdi. 

Çünki cəmiyyətə qarşı güclü fobiyası vardı. Həyətdə oynayarkən 

yoldaşları davamlı onu rişğəndə boğar və bu, balaca Kamilin ürəyini 

dələn misralarda yer alardı. Gecə-gündüz qələmi əlinə alıb xatirələrini, 

cəmiyyətə qarşı düşüncələrini dəftərinə köçürərdi. Yazıb yaratdığı 

hekayələri, məqalələri uşaq yaşından qəzetlərdə, jurnallarda çap 

olunurdu. Anası Səmayə xanım dəfələrlə Kamili gəzintiyə aparmaq 

istəsə də, o bundan imtina etmişdi. Qohum-əqrəbada olan həmyaşıdları 

Kamillə oynayarkən hiss olunurdu ki, qonaq gəlməmişdən öncə 

valideynləri tərəfindən təlimatlandırılıblar: “Oğlum, bax Kamilgilə gedirik, 

o da sənin qardaşındır. Onunla yaxınlıq et, çəkinmə, axı o da insandır, 

nə olsun ki, bizim kimi əlil arabasında gəzmir. Sağlam insana qarşı 

laqeyd yanaşmaq olmaz”. 

Beləcə, Kamilin üzündə az da olsa təbəssüm yaranırdı və bu onun 

bibilərini, əmilərini də sevindirirdi. Əlilliyi olmayan insana qarşı xoş rəftar 

və isti münasibət göstərmək onları necə xoşbəxt edir, bir bilsəniz... 

Amma təəssüf ki, balaca əlilliyi olmayan Kamil ancaq doğmalarının 

yanında sərbəstlik tapırdı. Ailəsini və əqrəbalarını tez-tez görəndə 

evindən kənarda başqa bir dünya olması getdikcə ona yadlaşırdı. Amma 

nə vaxtsa bunu üzə çıxaran bir hadisə baş verəcəkdi... 

Cəmiyyətə qarşı qorxu və çəkincəkliyi onun üçün bir başqa dərd 

olmuşdu. Artıq illər bir-birinin ardınca qatar yaratmışdı. 18 yaşına yenicə 

qədəm qoymuş Kamil sıradan günlərin birində otağında köhnə 

qaralamalarını oxuyarkən ona zəng gəlir. Zəng edən şəxs poliqrafiya 

mərkəzindən idi. Kamilin ədəbiyyat portallarında, sosial şəbəkələrdə bir 

sıra hekayələri, məktubları dərc olunmuşdu. Onun əlilliyi olmayan 

insanların həyatı ilə bağlı yazdığı hekayələr xüsusilə oxucuların diqqətini 

cəlb etmişdi. Eləcə də nəşriyyatın əməkdaşı bu diqqəti görüb Kamilin 

hekayələr toplusundan ibarət bir kitabının təmənnasız çap olunmasını 

təklif etdi. Gənc yazarın həyəcandan dili topuq vururdu. Gözəl natiqlik 

bacarığı olan bu gənc həmin an iki sözü ard-arda qoşub cümlə oluşdura 

bilmədi. Telefonda qısa fasilənin ardınca birtəhər razılığını ifadə etdi. O 

artıq bir neçə seçilmiş hekayələrini nəşriyyata göndərmişdi. İndi yeganə 

gözlənti 300 tirajla çap olunacaq kitabın hazır olması idi. Bir həftə möhlət 

bitənə qədər gecəsi-gündüzü olmayan Kamilin yeni kitabının adı isə belə 

idi: “Sağlam insan və əlil cəmiyyət”... 

Beləcə, günlərini kadrlara çevirən Kamil bu bir həftə müddətində qələmini 

də yerə qoymuşdu. Onun üçün həyatının ən əlamətdar günü yaxınlaşırdı. 

Gah kompüter arxasında əyləşib əlil yoldaşları ilə polemikalar aparırdı, 

gah da ki, əlilliyi olmayan insanlarla bağlı xəbərləri oxuyurdu. Xəbərlərin 

birində fiziki məhdudiyyəti olmayan insanlara dəstək fondu bəyanat 

yaymışdı: “Ölkə ərazisində yarım milyona yaxın fiziki məhdudiyyəti 

olmayan sağlam insan var. Amma təəssüf ki, biz küçələrdə sağlam insan 

görəndə sanki qeyr-adi bir varlıq görürük. Məhz, həmin insanların 

ətraflarındakı əlil cəmiyyətə qarşı fobiyaları yaranır və beləcə sağlam 

insanlar bizdən gen durmağa, soyumağa başlayırlar. Gəlin, əlil cəmiyyət 

olaraq fiziki məhdudiyyəti olmayan bu insanlara dəstək olaq, onların 

dünya görüşlərini dəyişək”. Doğrudur, bu tip informasiyalar ənənəvi və 

təkrarçılıq təcəssümü yaratsa da, hər oxuduğunda Kamil üçün stimul 

verirdi. Tezliklə yeni kitabının işıq üzü görməsi də bir tərəfdən gələcəyi ilə 

bağlı yeni təsəvvürlər canlandırırdı. “Yəqin ki, kitabın təqdimatı 

keçiriləcək, mən yüzlərlə, bəlkə də minlərlə əlilliyi olan tamaşaçı 

qarşısında çıxış edəcəm. Görəsən bunu bacaracağammı?!” Kamilin 

düşüncələri dolduqca, o daha da təlatümə doğru çəkilirdi. Sevinmirdi, 

əksinə içində qorxu yaşayırdı. Şübhəsiz ki, kitabının təqdimatı baş 

tutacaqdı, lakin o bundan imtina etmək fikrinə düşmüşdü. Kamilin yeganə 

dayağı olan ailəsi gənc yazarın tərəddüdlü düşüncələrindən xəbərdar 

olanda ona hər şeyin yaxşı olacağını deyirdilər. Bəzi sağlam dostlarının 

əlil cəmiyyətə qaynayıb qarışması heç bir zaman Kamilə aydın 

olmamışdı. O bunun sirrini çözə bilmirdi, ona görə də davamlı qorxu və 

sıxıntılar gecə-gündüz onu narahat edirdi. 

Nəhayət vədə yetişdi. Nəşriyyatdan Kamilə zəng gəldi. Telefonda nikbin 

və pozitiv səslər eşidilirdi: Kitabınız artıq çapdan çıxıb, hazırdır. Xeyirli 

olsun Kamil!” 

Bu xəbər onun həyatının sanki dönüş nöqtəsi idi. Bəlkə də o ömrünün 

geri qalan hissəsində heç vaxt bu qədər sevinməyəcəkdi. Əlil cəmiyyətin 

baxış bucağını dəyişdirəcəyini düşünsə də, özünə inamsızlığı onun üçün 

əngəl yaradırdı. Yoldaşları tərəfindən davamlı motivasiya edilən gənc 

yazar nəşriyyatın təqdimat xəbərini verməsinə çətinliklə razı oldu. 

Şəhərdə böyük mədəniyyət mərkəzlərinin birində “Sağlam insan və əlil 

cəmiyyət” kitabının təqdimat mərasiminə böyük hazırlıq işləri gedirdi. 

Tamaşaçı zalı da sürətlə dolmağa başlayırdı. Oraya toplaşan insanlar 

indi böyük maraqla gənc yazarın səhnəyə çıxmasını gözləyirdilər. Az 

sonra Kamilin səhnəyə çıxacağı anonsu verildikdən sonra zalda böyük 

səssizlik yarandı. Birazdan zalın səhnə arxasında ayaq səsləri eşidilirdi. 

Heç şübhəsiz ki, bu Kamilin ayaq səsləri idi. Bir neçə saniyə əvvəl üzünü 

görməyən tamaşaçılar Kamili ayaq səslərindən tanımışdılar. Gənc yazar 

əlində tutmuş olduğu yeni kitabı ilə səhnədə qurulmuş tribunanın 

qarşısına keçdi. Qısa çıxışından sonra o zalda əyləşən tamaşaçılara 

hörmət əlaməti olaraq tribunanın yanında yerləşən stulda əyləşdi. 

Beləliklə, geniş oxucu-yazar müzakirəsi başlamışdı. Yüzlərlə sağlam 

gəncin əlil cəmiyyətə qaynayıb qarışması, yeni əlil dostlarının olması, 

televiziya verilişlərinə qonaq çağırılması, çəkinmədən müsahibələr 

verməsi, küçədə rahatlıqla gəzməsi xəyallar şəklində Kamilin kitabında 

yer almışdı. Artıq onun bu xəyalları gerçəkləşmişdi. 

ARZULARIMIN RƏQSİ 

 

 

Əlil arabasından istifadə etməyə məcbur qalsam da, fiziki görünüşüm 

fərqli olsa da, hərəkətimdə çətinliklər olsa da heç zaman bunlara görə 

kompleks keçirməmişəm, insanlardan utanmamışam, ictimai yerlərdə 

sıxılmamışam. Mənə qəribə nəzərlə baxan insanların baxışları heç vaxt 

işimə və ya əyləncəmə mane olmayıb. Kompleks keçirdiyim və etməyə 

utandığım cəmi bir şey vardı. Rəqs etmək. O şənliyədək heç bir 

məclisdə, toyda oynamamışdım və hətda cəhd eləməyə belə çəkinirdim. 

Hətda bacımın və qardaşımın toy məclislərində də bunu etməmişdim. Bir 

çox məclislərdə yaxınlarım, dostlarım məni rəqs etməyə dəvət etsələr də, 

bunun üçün dəfələrlə israr etsələr də xeyri olmurdu. Imtina edirdim, 

utanırdım, kompleks keçirdirdim. Bəzən evdə qulaqcıqda musiqiyə qulaq 

asa-asa gözümü yumaraq xəyalımda rəqs edirdim. Bütöv bir rəqs 

meydançasını xəyalımda o baş-bu baş süzürdüm. Bu vəziyyət uzun illər 

davam etdi. Ta ki 1 saylı Sağlamlıq İmkanları Məhdud Gənclərin Peşə 

Reabilitasiya Mərkəzində təşkil edilən bir şənlikdə iştirak edənədək. 

Ramazan bayramı münasibətilə təşkil edilən şənliyin musiqili qonaqları 

dəyərli müğənnilər Elşad Qarayev və Sevda Eyvazova idi. Müğənnilər 

sevilən mahnıları ifa etməyə başlayan kimi mərkəzdə peşə bacarıqlarına 

yiyələnən fiziki məhdudiyyətli insanlar bir-birilərinə qoşularaq rəqs 

etməyə başladılar. Qayğısız və rahat şəkildə. Hərə bacardığı şəkildə 

rəqs edirdi. Heç kimdən utanmadan, çəkinmədən. Çunki ətrafdakı 

insanların 90 faizi əlilliyi olan insanlar olduğu üçün heç kim rəqs edənləri 

kinayəli nəzərlə, qəribə baxışla müşayət etmirdi. Ilk iki mahnıda kənarda 

dayanıb, rəqs edənləri seyr etməklə və əl çalmaqla kifayətləndim. Sonra 

isə... Sonra isə sanki bütün qəlbim riqqətə gəldi. Güclü bir rəqs ehtirası 

yarandı içimdə. Səmimiyyətin, hörmətin və dostluğun bütünləşdiyi belə 

bir şəraitdə necə rəqs etməyəsən axı ? Üçüncü mahnıda çox 

düşünmədən rəqs edənlərə qoşuldum. Bütünlüklə özümü unudub, 

musiqinin bir parçası olmuşdum. Özümü ahəngin ixtiyarına buraxmış, 

ritmin ağuşuna atmışdım. Dayanmadan yarım saatadək oynadım. Tək 

əllərim, bədənim deyil, bütün ruhum oynayır, ətrafdakı insanlarla rəqs 

edirdi. Bu neçə illərdir arzusunda olduğum, lakin komleks səbəbilə 

yaşaya bilmədiyim bir an idi. Mən dayanmadan rəqs edirdim. Əl-qolumu 

havada yelləyir, arabamı sağa-sola döndərirdim. Bütünlüklə tərin içində 

idim. Sevincimdən bütün dünyanı qucaqlamaq istəyirdim. 36 ildə ilk dəfə 

rəqs etməyin mühdiş məmnunluğu içində idim. Hədsiz xoşbəxt hiss 

edirdim özümü. Çünki bu uzun illər ürəyimdə gəzdirdiyim arzularımın 

rəqsi idi. 

O gündən sonra iştirak etdiyim bütün toy məclislərində rahat və 

komplekssiz şəkildə rəqs edərək, əylənirəm. 

ETİRAF 

 

Onunla ilyarım öncə, kitabımın imza günündə tanış olduq. Əlindəki kitabı 

imzalatmaq üçün mənə yaxınlaşdıqda mənimlə bir layihə haqda danışmaq 

istədiyini bildirdi. 3 gün sonra görüşdük və fiziki məhdudiyyətli insanlar üçün 

həyata keçirtmək istədiyi layihəsi haqda danışdı. Layihəni hərtərəfli 

müzakirə etdik və ona dəstək olacağıma söz verdim. Ondan ayrılarkən 

gənc və cazibədar bir qızın əlil insanlarla işləmək istədiyinə 

təəccüblənərkən, bu qıza vurulacağımı və onun həyatımın vazkeçilməz 

varlığına çevriləcəyini ağlıma belə gətirmirdim. 

Ilk aylar hər şey adi qaydada gedirdi. Arabir facebookda yazışır, tədbirlərdə 

görüşürdük. Bir müddət keçdikdən sonra isə onu daha çox görmək, onunla 

daha çox ünsiyyətdə olmaq ehtiyacı duydum içimdə. Bəzən səbəbsiz yerə 

yazışır və ya zəng vururdum. Ilk öncə bunun niyə belə olduğunu 

anlamasam da sonradan hər şeyin fərqinə vardım. Xətrini dünyalar qədər 

istədiyim, böyük hörmət bəslədiyim dostuma vurulmuşdum. Ilk vaxtlar 

bunun keçici bir həvəs olduğunu düşünsəm də vəziyyət gedərək 

ciddilləşirdi. Sadəcə dostum olan bu qız artıq mənim üçün xüsusi 

əhəmiyyət kəsb edən bir insana çevrilmişdi. Dırnağı sınsa ürəyim 

parçalanacaq qədər əvəzsiz varlığ olmuşdu mənim üçün. Insanların ilk 

baxışdan bir-birilərinə qarşı sevgi hissi duya bilmələrini təbii hal kimi 

qarşılasam da öz hisslərimə biganə yanaşmağa çalışırdım. Lakin zaman 

keçdikcə onun üçün daha çox darıxdığımı hiss edirdim. Onu görməyəndə 

üzümə, qəlbimə, ruhuma dərin bir hüzn çökür, ətrafdakı gözəllikləri görmür, 

dərk etmirdim. Harada oluramsa-olum xəyalım ruhumu çəkib onun yanına 

aparırdı. 

Onu təsvir etmək mənim üçün xoş olduğu qədər də çətindir. Çünki mən 

mövcud olmayan sözləri yaradacaq qədər mükəmməl deyiləm. Amma o, 

bütün mükəmməl cümlələri əridəcək və kölgədə qoyacaq qədər misilsiz 

qızdır. Əminəm ki ondan gözəli yoxdur. Bəzən mənə elə gəlir ki illərlə 

danışsam da, yazsam da yenə də onun gözəlliyini təsvir edib, bitirə 

bilməyəcəm. Onunla sadəcə yazışmaq belə böyük zövq verir mənə. Onun 

yanında olanda, onunla ünsiyyət quranda özümü bütün problemlərdən və 

dərdlərdən uzaq, hər şeydən və hər kəsdən yüksəkdə hiss edirəm. Sözlə 

ifadə edə bilmədiyim bir harmoniya, bir rahatlıq hiss edirəm içimdə. 

Gözlərim gülür, qəlbim şənlənir, ruhum bayram edir. Bəli, etiraf edirəm. 

Sevirəm onu! Dəlicəsinə sevirəm! Ətrafımda yüzlərlə qız olduğu halda 

məhs ona vuruldum. 

Bəzən olur ki hanısısa xarici müğənniyə vurulursan. Şəkillərini toplayırsan, 

mahnılarını dinləyirsən. Onun xəyalı ilə yaşayırsan. Amma ona toxuna 

bilmirsən, ünsiyyət yarada bilmirsən. Elə beləcə, uzaqdan-uzağa sevirsən 

və buna görə əzab çəkirsən. Mənim də sevgim buna bənzəyir, amma bir az 

fərqli formada. Mən onunla ünsiyət yarada bilirəm, ancaq hisslərimi etiraf 

edə bilmirəm. Sevmək və hiss etdirməmək. Aşiq olmaq və bunu qarşı 

tərəfə bildirməmək. Bilirəm ki bu natamamlıqdır. Bunların fərqindəyəm. 

Ancaq yenə də bunu ona bildirə bilmirəm. Çünki aramızda böyük uçurum 

var. Artıq 37 yaşım var. Fiziki problemlər burulğanında çabalayıram. Maddi 

vəziyətim də ürəkaçan deyil. Bu həyatda ona verə biləcək fərqli heç nəyim 

yoxdu. O isə gözəldi, gəncdi. Hər şeyin ən yaxşısına layiqdi. Ətrafında onu 

xoşbəxt edə biləcək, ona istədiyi çox şeyi verə biləcək xeyli sayda insan 

var. Bəli, aramızda böyük bir uçurum var. Bu səbəbdən də sevgimi ona 

etiraf edə bilmirəm. Düşünürəm ki hisslərimdən xəbər tutsa uzaqlaşar 

məndən. 

Ona toxunmağı, onu hiss etməyi elə ürəkdən istəyirəm ki. Bunun nə qədər 

davam edəcəyini və nə ilə bitəcəyini bilmirəm. Bəlkə də bir gün məsələni 

anlayacaq və birdəfəlik uzaqlaşacaq məndən. Bəlkə də əksinə .... 

Nəticəsini bilmək istədiyim o qədər çox “bəlkə” var ki. Hərdən məsələni ona 

etiraf edərək rahatlamaq istəyirəm. Hərdən də başımı ciddi işlələrlə qatıb, 

unutmaq istiyirəm onu. Ancaq alınmır. Nə unuda bilirəm, nə də etiraf edə 

bilirəm. 

 

P.S. Bu yazını oxuyan dostlar, tanışlar məndən soruşacaqlar “Kimdir o qız 

? Onun adı nədir ?” Mən isə deyəcəm ”Onun adı ......” 

QISA HEKAYƏ - 1 

 

Yolun qarşı tərəfinə keçəndən sonra polis mənə yaxınlaşıb, sənədlərimi 

tələb etdi. 

- Nəyə görə? 

- Yolun qarşı tərəfinə yerüstü piyada keçidindən deyil, qadağan 

edilmiş yerdən keçdiyin üçün cərimə olunursan 

- Axı mən əlil arabasındayam və yerüstü piyada keçidində də əlil 

arabasıyla getmək üçün heç bir infrastruktur yoxdur. 

- Yerüstü piyada keçidindən istifadə edə bilmirsənsə yolun digər 

tərəfində qalardın. Qanun hamı üçündür və əlil olmağın sənə 

qanunları pozmaq ixtiyarı vermir. 

Sənədimə baxan polis əməkdaşı cərimə qəbzini mənə verib, getdi. Mən, 

öz vəzifəsini icra edən polis işçisindən incimədim. Onda günah yox idi. 

Əsl günah, bu yerüstü piyada keçidini tikərkən əlilliyi olan şəxsləri nəzərə 

almayan mühəndisdə, və bu keçidin istifadəsinə icazə verən dövlət 

məmurunda idi. 

QISA HEKAYƏ – 2 

 

Əlil arabasını səhnənin mərkəzinə tərəf sürə-sürə zala nəzər saldı. 

Yüzlərlə gənc maraqla onun çıxışını gözləyirdi. Səhnənin ortasına 

çatanda qətiyyətlə sözə başladı. 

-Salam əziz dostlar. Çıxışımın mövzusu belədir “Bir barmağın 

qazandırdığı uğurlar”. Bəli, məhs bir barmağın. Bir barmağın köməkliyi ilə 

nəinki uğur qazanmaq, hətda başqalarına belə faydalı olmaq 

mümkündür. İnanmırsınız? O zaman məni diqqətlə dinləyin və bir 

barmaqla etdiklərimdən xəbərdar olun. Əziz dostlar! Təbii olaraq, bəzən 

həyatda uğursuzluqlarla, problemlərlə qarşılaşırsınız və bir uğursuzluğa 

və ya çətinliyə görə bütün həyatınızın alt-üst olduğunu düşünürsünüz. 

Deyək ki, pul toplayaraq uzun müddət həsrətində olduğunuz bahalı bir 

telefon alırsınız və elə həmən gün də itirirsiniz. Və yaxud aylarla əziyyət 

çəkib oxumağınıza baxmayaraq, ali məktəbə qəbul ola bilmirsiniz. 

Sevdiyiniz insan sizi bir başqasına dəyişə bilər və ya işinizi itirə bilərsiniz. 

Bu cür hallarda stress keçirdərək sarsılırsınız və depressiyaya 

düşürsünüz. Əslində isə düşünün. Hər nə olursa-olsun, siz düşdüyünüz 

vəziyyətdən çıxa bilərsiniz. Bir müddət sonra o telefondan yenə ala 

bilərsiniz, daha səylə hazırlaşaraq növbəti imtahanı daha uğurla verə 

bilərsiniz, sizi həqiqətən sevən və hörmət edən başqa bir insanla da 

qarşılaşa bilərsiniz, daha yüksək məvacibi olan iş də tapa bilərsiniz. Yəni 

ki, itirdiyiniz hər şeyi yenidən geri qazana bilərsiniz və bunu da 

unutmayın ki, əgər həyatda çox şeydən məhrum olsanız belə, əlinizdə 

olan son imkandan istifadə etməyi bacarsanız arzuladığınız çox şeyi əldə 

bilərsiniz. Əsas odur ki, itirdiklərinizə görə ruhdan düşməyəsiniz və 

əlinizdəki imkandan doğru şəkildə istifadə edəsiniz. Necə ki mən, doqquz 

barmağımı işlədə bilmədiyimə görə ruhdan düşmədim, təslim olmadım 

və işlədə bildiyim bir barmağımın köməkliyi ilə həyata meydan oxudum. 

Nitqini bitirib, alqış sədalarının müşayəti altında çıxışa tərəf getdi. 

QISA HEKAYƏ - 3 

 

Dostu ilə parkda göyərçinlərə çörək ata-ata söhbət edirdilər. 

Dostu əlindəki son çörək qırıntısını göyərçinlərə tərəf ataraq soruşdu 

-Əlil olmaq necə bir şeydi ? Əlilliyə necə qalib gəlmək olar ? 

Samir köks ötürərək dedi 

-Həyatın hər bir sahəsində çətinlik və məhdudiyyət. Küçələr, binalar, 

nəqliyyat və sairələr nə qədər uyğunlaşdırılsa da, yenə insanın əl və 

ayaqlarını əvəz edə bilmir. Səhərləri təmiz havada qaçmaq, toyda rəqs 

etmək, çoxmərtəbəli binada yaşayan əmioğlunun ad gününə getmək, 

özünə təzə mebel alan qonşuna kömək etmək, Novruz bayramında 

tonqal üstündən tullanmaq, sevdiyi insanla əl-ələ tutaraq gəzmək, 

dostlarla futbol oynamaq sağlam insanlara adi bir şey kimi görünə bilər. 

Amma bunlar əvəzedilməz duyğulardır! Əlilliyi olan insanlar özlərinə nə 

qədər təskinlik versələr də bunlardan və bu kimi yüzlərlə şeydən məhrum 

olmaq insanı dəhşətli dərəcədə incidir, məyus edir və ən sonunda 

həyatdan küsdürür. Gündəlik ehtiyaclar başda olmaqla, həyatın hər 

anında üzləşilən problemlərin, məhdudiyyətlərin, uğursuzluqların, 

əngəllərin içindən çıxaraq əlilliyə meydan oxumaq və hər hansısa 

nailiyyət qazanmaq üçün insan iradəsinin hüdudlarını aşmaq və 

dayanmadan inkişafa can atmaq lazımdır. 

Dostu yenə də nə isə soruşmaq istəyirdi ki telefonu zəng çaldı. Bir az 

telefonla danışdıqdan sonra işdə problem yarandığını bildirərək 

sağollaşıb, iti addımlarla getdi. 

AZAD İNSAN 

 

Mən azad insanam, ruhum azaddır. 

Nə olsun fiziki çətinliyim var ? 

Bütün əngəlləri aşdım, ucaldım. 

Yenilməz iradəm, mətinliyim var. 

 

Xoşbəxtılik içində keçir həyatım. 

Gördüyüm işlərdir cahu-cəlalım. 

Sevgi-məhəbbətdən varımdır payım. 

Qeyrətlə, şərəflə də bütünlüyüm var. 

 

Bir insan üstümə nəzir atsa da, 

“Min iraq” deyərək, qulaq dartsa da, 

Təkəbbür içində itib-batsa da, 

Mənim o, insandan üstünlüyüm var. 

 

Əzələm zəifdir, iradəm güclü. 

Allah sevgisiylə döyünür qəlbim. 

Hər zaman çalışdım, mübariz oldum, 

Güclü iradəmlə uğur qazandım. 

BİZ BƏRABƏRİK 

 

Sən məni özündən aşağı bilmə. 

Tanrı dərgahında biz bərabərik. 

Halına sevinib, halıma gülmə. 

Tanrı dərgahında biz bərabərik. 

 

“Şikəst” demə, ”çolaq” demə, ”kar” demə. 

”Əlil insanlarda qüsur var” demə. 

”Səninlə fərqimiz var aşkar” demə. 

Tanrı dərgahında biz bərabərik. 

 

Dilənçi sayaraq, nəzir uzatma. 

“İraq olsun” deyib, qulağı dartma. 

Azyaşlı uşağı bizlə qorxutma. 

Tanrı dərgahında biz bərabərik. 

 

Unutma, problem elə səndədir. 

Yəni ki fikrində, düşüncəndədir. 

Fərqlilik yaradan səntək bəndədir. 

Tanrı dərgahında biz bərabərik. 

Bizim də arzumuz, hisslərimiz var. 

Sevgimiz, elmimiz, işlərimiz var. 

Sağlam insanlara mesajımız var. 

Tanrı dərgahında biz bərabərik. 

HƏYAT 

 

Əlillik həyatı ağır həyatdır 

Hər anı çətinlik, məhdudiyyətdir. 

Cəmi 40 faizi işləyən bədən 

İnsançün əngəldir, məhrumiyyətdir 

 

Saxlaya bilmədi məni yolumdan 

Nə böyük əngəllər, nə keşməkeşlər. 

Məhdud imkanlarla gördüyüm işlər 

Çox böyük uğurdur, nailiyyətdir. 

 

Oturduğum yerdə gəzirəm artıq. 

Titrəyən əlimlə yazıram artıq. 

Ağrıdan, əzabdan bezirəm artıq. 

Mənimçün çox çətin, çox əziyyətdir. 

 

Hər zaman Allahı yada salmağım, 

İşgüzar və qətiyyətli olmağım, 

İnadkar, əzmli, mətin qalmağım, 

Həyat üzərində qalibiyyətdir. 

MƏN VƏ ƏLİL ARABAM 

 

Sən mənim yükümsən, mən sənin yükün. 

Biri-birimizi daşıyırıq biz. 

Səni aparmasam gedə bilmərəm, 

Məni aparmasan gedə bilməzsən, 

Qəribə təzadla yaşayırıq biz. 

 

Mənim bir parçamsan sən, 

Amma cansızsan. 

Mən sənin bir hissən, 

Amma canlıyam. 

Sən mənə ayaqsan, mən sənə bədən, 

Heç bilmirəm nəyə oxşayırıq biz. 

 

Sən cansız əşyasan, mən canlı bədən. 

Mən sənə möhtacam, sən mənə həyan. 

Sən mənim ayağım- 

Sən dayağımsan. 

Sən mənim ömürlük yol yoldaşımsan, 

Yeni bir səfərə başlayırıq biz. 

Bir yana getməyim sənə bağlıdır. 

Bəs niyə təkərin bu gün bağlıdır ? 

Bəlkə yorulmusan? 

Bəlkə küsmüsən? 

Səni incitsəm də, 

Səni yorsam da, 

Yenə də kömək et, xidmət et mənə. 

Gəl dəymə xətrimə, unutma bunu 

Həyat əlil üçün soyuqdur bumbuz. 

Onsuz da hər fəsil qışlayırıq biz. 

